
Газеталда руго чороклъизаризе шаргIалъ хIарам гьарурал аяталги хIадисалги

№13 (235), июль 2007 г./ жумадул ахир 1428 г.

 №13 (235), июль 2007 с.  Жумадул ахир 1428 с.  Газета биччала моцIида жаниб 2 нухалъ. Багьа 10 гъ.

Газеталда руго чороклъизаризе шаргIалъ хIарам гьарурал аяталги хIадисалги

НОМЕРАЛДА РУГО:

3

2

7

5

www.assalam.ruwww.assalam.ru

ДАГЪИСТАНАЛЪУЛ БУСУРБАБАЗУЛ РУХIИЯБ ЛЪАЙ КЬЕЯЛЪУЛ ГАЗЕТА

10

ЛЪИКIАЛ 
ГIАМАЛАЛ

НАКЪИТ

АВАРАГАСУЛ  
ВАРИСЗАБИ

Мадиналъул
агьлуялъ ТIагьа
къабул гьавия-
лъул хIикмат

ШаргIалда 
рос-лъадиялъул
 тIалабал

ГъалатIалги
ритIизарулаго

Юсуф АбуягIкъуб
Гьамдани

ЦЦIIОБ ГОБ ГIIАТАТIIИДАВ, ГУРХИДАВ, ГУРХIIУЛЕВ АЛЛАГЬАСУЛ УЛЕВ АЛЛАГЬАСУЛ  Ц ЦIIАРАЛДАЛЪУН !АРАЛДАЛЪУН !

УУ

ЦIИЯЛ ХАРБАЛ

ХIусайн ккола ГIали-
асхIабасул вас, ГIали-

асхIабги ккола АбутIалибил 
вас, АбутIалиб ккола 
ГIабдулмутIалибил вас. 
ГIабдулмутIалибил эмен 
ккола Гьашим. ХIусайниде 
гьединго абулаан 
АбугIабдуллагьиланги 
(ГIабдуллагьил эмен).

ХIусайнил эбел ккола Ава-
рагасул  яс ФатIимат. ХIусайн гьа-
вуна Мадинаялде гьижра гьабун 
ункъабилеб соналъ, шагIбаналъул 
щуго къо индал. ХIусайн гьавун 
анкьабилеб къоялъ, Аварагас 
 ХIасанидасан хъураб гIадин, 
ХIусайнидасанги гIакъикъги хъуна, 
ХIусайнил кIалдиб жиндирго хIацу-
ги бахъана. Гьединго гьесул гIин-
зунибе какги ахIана, гьесие дугIаги 
гьабуна, гьесде ХIусайн абун цIар-
ги лъуна. Аварагас  ФатIиматида 
абуна, ХIасанилго гIадин, ХIусай-
нилги расги цIан, гьелъул цIайи-
ялда рекъон месед садакъаде 
кьеян. Аварагас  ХIусайниде 
лъурал тIокIцIараздасан ккола: 
Аззакиййу – вацIцIадав, Аррашиду 
– тIовитIарав, АтIтIаййибу – лъи-
кIав, Алвафиййу – жив гIакълуя-
лъул рахъалъ тIуварав яги жинца 
къотIи тIубазабулев, Саййиду – хан, 

Саййид Алмубарак – баракат бугев, 
АттабигIу лимарзатиллагь – Аллагь 
 разилъиялда жив нахъвилълъу-
нев, СибтI – лъималазул вас (внук). 

ФатIиматица ХIусайн кьурдизе 
гьавулаан ва абулаан: «Гьав дир 
вас Аварагасда  релълъарав вуго, 
ГIалида релълъарав гьечIо», - ян. 
ХIасан вукIана карандаса тIадехун 
Аварагасда  релълъарав, ХIусайн 
вукIана карандаса гъоркьехун 
Аварагасда  релълъарав. ХIусайн 

вукIана гьоркьохъеб черхалъул я 
халатав гурев, я къокъав гурев, 
нодо гIатIидав, мегеж ризав, керен-

ги гIатIидав, гъажиботIролъаги гIе-
бав, огъохъатги гIатIидав, расги 
кIургIарав, багIарлъи жубараб 
хъахIаб кьералъул, гьаракь бер-
цинав инсан. ХIусайнил тIабигIат-
гIамал:

 ХIусайн вукIана жинца как-кIал 
гIемер тIобитIулев, жигаралда гIи-
бадат гьабулев чи. 

Гьес 25 нухалъ лъелго хIежги 
гьабуна. Гьединго ХIусайн вукIана 
сахаватав, жинца садакъа гIемер 
гьабулев инсан. 

ХIусайнил лъимал
1. КIудияв ГIали, 2. 

Гьоркьохъев ГIали, 3. ГьитIинав 
ГIали, 4. МухIаммад, 5. ГIабдуллагь, 
6.ЖагIфар, 7. Зайнаб, 8. Сакинат, 9. 
ФатIимат.

ТIоцевесев (КIудияв ГIали) 
инсуда цадахъ тушбабигун вагъу-
лаго, Карбилаалда шагьидлъана. 
Гьоркьохъев ГIали абуни, гьесда 
абулаан ЗайнулгIабидиниланги, 
ХIусайн шагьидлъараб мехалъ 
Карбилаалда вукIана ва эмен 
шагьидлъун хадув асир гьавуна. 
Хадув Маккаялде тIадвуссана, гье-
нисанги «ГIакъаб» абураб бакIалде 
ана. ГьитIинав ГIалиги, Карбилаалда 
чIорги щун, гьенив шагьид-
лъана. Гьединго ГIабдуллагьги 
Карбилаалда шагьидлъана. 
ЖагIфарги ХIусайн чIаго вукIаго 
накълулъана. 

Бисмиллагьи ррахIмани ррахIим.
Щибаб рецц ТIадегIанав Аллагьасе 

буго, инсанасда лъазабурав гьесда 
лъалареб букIараб жо, ссалат-салам 
МухIаммад аварагасда  лъеги, 
Аллагьас  тIолабго халкъалъухъе 
илчилъун витIарав, гьесул агьлу-
асхIабзабаздаги лъеги, жидеда 
нахърилълъарал гIадамал ритIун 
кколел цIвабилъун жал ругел.

ТIаде щолеб буго цIияб цIалул сон. 
Дунялалъулги диниялги цIалул заведения-
би хIалтIизе байбихьулеб заман. Дунялалъул 
гIелмуялъул бугеб кIваралъул бицинаро, гIа-
дамазда гьеб лъалелъул, гьелъул бугеб мун-
пагIатги бихьулелъул, гьелде гIадамал ахIи-
чIониги, ришватал кьунги гьенире цIализеги 
унел ругелъул. Бицине бокьун буго исламияб 

диналъул гIелмабазул дунявиял гIелмабазде 
дандеккун ругел тIокIлъабазул.

Дунявиял гIелмабазул мисал буго дару-
ялъул, заман, бакI,чиясул унти хал гьабун, 
чара гьечIеб къадар тIалабги гьабизе кколеб, 
гьелдаса цIикIкIине-камизеги бегьулареб. 
Исламиял гIелмабазул буго кванил мисал, 
кинавго чияс лъазабизе кколеб.

Исламиял гIелмаби лъазарунгутIиял-
даса кIудияб талихIкъей инсанасе гьечIо. 
Жагьиллъиялдаса кIудияб мискинлъиги 
гьечIо, гьедин бугониги жакъасел бусурба-
базул цIикIкIарасеб къадар лъавукълъиялда 
гIейги гьабун чIун руго. Исламияб дин ккола 
Аллагьасул  нух, гьеб ккола цого-цо бугеб, 
инсаният кIиябго рукъалъул талихIалде рачу-
неб нух. ГIелмуйин абуни ккола исламалъул 
рухI, рухI гьечIони, черх турулебго гIадин, 
гIелму гьечIони, исламги чIунтула. 

ХУТIБАХУТIБА

АварагасулАварагасул  
ясалъул вас ясалъул вас 

Х I у с а й нХ I у с а й н

 Ахир 8 аб. гьум.

ГIелмуялъул  кIварги  хиралъигиГIелмуялъул  кIварги  хиралъиги

 Ахир 11 аб. гьум.

Гьонода 
МухIаммад-
Аминил къо

АВАРАГАСУЛ  
ГIУМРУ

ЦIИЯЛ ХАРБАЛ 

ДИР УММАТАЛЪ ДИДЕ БИТIАРАБ ССАЛАТ ЩИБАБ РУЗМАН КЪОЯЛЪ ДИХЪЕ БАККИЗАБУЛА (БИХЬИЗАБУЛА), ГЬЕЗУЛ ЦIИКIКIУН 
ДИДЕ ССАЛАТ БИТIАРАВ ДАРАЖАЯЛЪУЛ РАХЪАЛЪ ЦIИКIКIУН ДИДЕ ГIАГАРАВЛЪУН ВУКIУНА (БАЙГЬАКЪИ)

Россиялъул Президентасул 
администрациялъул 
жига ралдалъун нилъер 

пачалихъалда гIуцIун буго щуго 
«Исламалъул гIелму ва тарих 
лъазабулеб центр». Гьел рикьун 
руго батIи-батIиял шагьаразде: 
Москва, Казань, Уфа, Нальчик 
ва МахIачхъала. Гьел центразда 
цебе лъураб масъала буго ислам 
нилъер умумузул букIараб куцалъ 
цо хIалалда малъи. Гьабизе бугеб 
хIалтIи дандбазелъун дагьаб 
цебе Москваялъул исламияб 
универ ситеталъ ахIун букIана 
гIелмияб конференция. Гьенир 
гIахьаллъана МахIачхъалаялда 
рагьараб централъул президент 
Магьди-хIажи МутагIилов ва 
вице-президент Макъсуд-хIажи 
Садикъов. 

Конференциялда гIахьаллъиялъул ва 
централъул хIалтIул хIакъалъулъ бицана 
гьез.

М. МутагIилов: 
«Централъул хIал-
тIи бикьун буго кIиго 
бутIаялде: динияб 
(рухIияб) ва дуня-
лияб. Диниял (къа-
нуниял, шаргIиял, 
рухIиял) темабазда 
хIалтIи гIуцIиялъе 
кумек гьабизе буго 
нилъер гIалимзабаз. 
Конференциялдаги 

нижеца загьир гьабураб пикру букIана, 
цоги-цоги бакIазда къватIире риччалел 
тIахьалги МахIачхъалаялъул экспертияб 
советалда рихьун, гьез тасдикъ гьарун 
риччазе рукIине. Абизе ккола тIолгоросси-
ялъул исламиял церехъаби мукIурал ругин 
Дагъистаналда гIадаб бацIцIадаб ва гъва-
ридаб ислам цоги бакIалда гьечIеблъия-
лъе. Гьеб рахъалъ нижер пикру ритIухъ 
гьабуна гьез. Централъ жакъа хIалтIи 

гьабизе байбихьун буго шафигIияб маз-
гьабалда Дагъистаналъул, Чачаналъул ва 
Ингушетиялъул исламиял цIалул идара-
базда малъизе ругел тIахьал хIадуриялъе. 
Гьединго централъ гIуцIизе руго имамзаба-
зул лъай цIикIкIинабулел курсалги…».

М. Садикъов: 
«Жакъа хIукуматалъ 
исламалде кьолеб 
кIвар щай цIикIкIун 
бугебан абуни, 
жаваб буго гьадинаб. 
КъватIисел пачалихъ-
азде цIализе арал 
гIолохъабаз гьанире 
рачIиндал гьарулел 
рикьабиги гьезул 
рикьабазул жамгIия-
талъе бугеб заралги 
бихьун, пачалихъазул бутIрузда бигьаяб-
лъун батана, гьаниб жаниб битIараб исла-
малде кIварги кьун, гьеб цебетIезаби. 

Центр гIуцIун буго Северияб Кав-
казалъул исламияб университеталъул ва 
Теологиялъул ва ислам лъазабиялъул инс-

титутазул кьучIалда. Гьенир малъулел дуня-
лиял гIелмабазе кумек гьабизе буго хIуку-
маталъ. Гьединго компьютерал, стол-бакIал 
росизе кумек щвезе буго. ТIадежоялъе 
тIахьал рахъизеги квербакъи щвезе буго. 
Гьеб кинабго хIалтIи гьабиялъе гIилла буго 
бокьараб хIукуматалъул идараялда исла-
мияб лъай бугев чи хIажалъи. БукIа гьеб 
милициялда, армиялда, даран-базарал-
да ва цогидал бакIазда. Теологиялъул ва 
ислам лъазабиялъул институталъ хIаду-
рулел махщалилалги руго гьединал тIала-
базда данде кколел. Дица бицунеб гьечIо 
берцинго вагIза-насихIат гьабулел, дарсал 
кьолел, таржамалъи гьабулел гIалимзабаз-
де бугеб хIажалъиялъул...».

Гьаб конференция тIобитIун хаду-
са Россиялъул Президентасул админис-
трациялъул нухмалъулесул заместитель 
Сурковас данде гьарун рукIана Северияб 
Кавказалъул киналго муфтизаби. Гьенирги 
рорхана гIезегIан кIвар бугел суалал. 
ХIисабалде босана гIоларел рахъал ритIи-
заризе ва сентябралда цоги дандчIвай гьа-
бизе. 

М-Р. ГIУМАРОВ

Гьаб соналъул 30 июналда 
Гъуниб районалъул Гьонода 

росулъ тIобитIана Шамил 
имамасул наиб, Черкесиязул имам 
МухIаммад-амин Асияловасул къо. 
Районалъул гIалимзабазул советалъ 
хIукму гьабун букIана щибаб 
росулъ машгьурал гIалимзабазул 
къоял тIоритIизе. Гьединал къоял 
тIоритIана: Кудалиб росулъ 
– КIудияв ХIасанил къо, СалтIа 
– Узун-хIажиясул къо.

Гьаб соналъ гьонодисез ракIалде щве-
завуна жидерго росулъа МухIаммад-Амин 
Асиялов. Мажлисалъул къоялде къватIи-
бе биччан букIана «Гьонода – МухIаммад-
Аминил ватIан» абураб тIехь, гьеб къоял-

де хIадурлъи гьабизе гIуцIун букIана хасаб 
комиссия, бикьун букIана комиссиялъул 
членазда гьоркьоб хIалтIи. Росдал админис-
трациялъ росулъе рачIунел нухал къачIан 
чIезарун рукIана. Гьеб къоялде нухазда исла-
мияб хъвай-хъвагIаялъул игIланал эхетана 
мадрасаялъул мутагIилзабаз. 

Гьезда хъвай-хъвагIай гьабуна мадра-
саялда цIалулев Гъогъолъа АхIмадил вас 
МухIаммадрасулица. БакI-бакIазда рихьизе 
бегьулаан гIурччинал байрахъал, батIи-батIи-
яб хъвай-хъвагIаялъул игIланал. Росдада тIад 
бан букIана мавлидазул-нашидазул рекIелъе 
бортулеб гьаракь. 

Радал сагIат анцIгоялда росдал мажги-
талъур данделъана Шамилил, Хьаргабиб, 
Гъуниб районазул гIалимзаби, диниял хIа-
ракатчагIи. Мажлисалда гIахьаллъи гьабизе 
рачIун рукIана ТIелекьа, ХIебдаса, Гьолокьа, 
Гъогъолъа, Буйнакск районалъул ХIабшиса 
гIадамал. Гьелда гIахьаллъи гьабуна Гъуниб 
районалъул гIемерисел росабазул вакилза-
баз. 

Данделъиялде рачIаразул цебесеб 
кьерда вукIана СаййидмухIаммад-хIажи 
Абубакаровасул цIаралда бугеб гурхIел-
рахIмуялъул фондалъул нухмалъулев 
ХасмухIаммад-хIажи Абубакаров, 
Дагъистаналъул муфтиясул кумекчи 

МухIаммадвакил СултIанмухIаммадов, 
Буйнакскиялъул мажгиталъул имам 
ГIабдулкарим-хIажи. Мажлис байбихьа-
на Гьонода росдал мадрасаялъул лъима-
лазул церерахъиналдалъун. Данделъаразе 
МухIаммад-Аминил гIумруялъул баян 
кьуна гьаб макъалаялъул авторас. 

МухIаммад-Амин (Асиялав) гьавуна 
1792 соналъ Гьонода росулъ. Гьес анцIила 
цо сон байдал, хвана эмен. Тарбия кьуна 
Айшай эбелалъ. ГIумруялъул 17 сон базе-
гIан цIалана гIараб гIелму ва гьеб камил 
гьабуна Сугъралъа ГIабдурахIман-хIажиясул 
мадрасаялда. Цадахъго рекIехъе лъазабу-
на Къуръан ва вахъана хIафизлъун. Гьебго 
ригьалъулъ лъугьана Шамил имамасул 
муридлъун. Гъазаваталъул рагъулъ бихьиза-
бураб бахIарчилъиялъе гIоло имамас гьесул 
МухIаммад абураб цIаралде тIаде «Амин»» 
абураб цIар жубана. Гьелъул магIна буго 

«божи бугев, ритIухъав» абураб. 
МухIаммад-Аминил бажари бихьун, гьев 

Чачаналда наиблъун тIамуна. ГIумруялъул 
20 сон барав гьес живго вихьизавуна иш 
бажарулев, лебалав гIолилав хIисабалдаги, 
гIалимчи хIисабалдаги, рагъухъан хIисабал-
даги. Черкесазул вакилзабазул гьариялда 
рекъон, Шамил имамас МухIаммад-Амин 
витIана гьениве имамлъун. Гьес жинда гьа-
бураб божилъи ритIухъ гьабуна ва, къокъа-
бго заманалда черкесазул рикь-рикьарал 
халкъал цолъизарун, цо хIукумат гIуцIана. 
БакI-бакIазда наибзаби тана, мажгитал рана, 

мадрасаби рагьана ва исламияб диналде 
ахIана. ГIуцIана пачалихъ цIунизе бажарулеб 
80 азарго чиясдасан цолъизабураб аскар. 
Гьеб армиягун гIурус пачаясул аскаразде 
данде нусгоялдасаги цIикIкIун гьужум гьа-
буна ва гьезие чIахIиял камиял ккезаруна. 
Черкесаз гьев жидерго имамлъун вища-
на ва гьесие ритIухълъиялъул гьа бана. 
Кагътаздалъун гьесул щулияб бухьен букIу-
на Шамил имамасулгун. Шамил имамас рагъ 
къотIизе тедал, МухIаммад-Аминицаги 1859 
соналъ черкесазгун цадахъ гIурусазул хана-
се гьа бана. 1860 соналда гьев дандчIва-
на Барятинскийгун. Гьебго соналъ гьев ана 
Шамилихъе Калугаялде. Шамилгун цадахъ 
хIежалде ана ва гьев хвезегIан гьесда цадахъ 
Макка-Мадинаялда чIана. Гьев хведал, 
Турциялда рещтIен гьабуна ва хъизан-лъи-
малгун гьенив чIана. 

1855 соналъ Турциялъул армия-

лъул бетIерав нухмалъулев ГIумарпашаца 
МухIаммад-Аминие генерал-лейтенантасул 
цIар кьуна. Турциялде вачIиндал, гьесие 
росу базе Армут-кой абулеб бакI кьуна, чIе-
забуна харжги. Гьесие харж чIезабун букIана 
Александр КIиабилесги. 

1899 соналъ МухIаммад-Амин Аллагьасул 
 къадаралде щвана. Вукъун вуго Армут-кой 
абураб росулъ. Гьениб буго гьесул зиярат-
ги аскIобго кIудияб мажгитги. МухIаммад-
Аминие зиярат гьабун буго гIагараб Гьонода 
росулъги. 

Данделъиялда рекIелъе бортулеб вагI-
за гьабуна гIалимчи Гьонодаса ХIажияс: 
– Аллагьасукьа  хIинкъи, Гьев хIакъикъияб 
куцалъ лъай буго инсан витIун ккеялъе сабаб. 
КIочене бегьуларо исламалъе гIоло рагъу-
лел рукIарал нилъер умумузул цIарал, гьезул 
ишал. Адабалдалъун рехсезе ккола нилъеца 
имамзабазул цIарал. Гьезул рухIал рохизе, 
баракат щвезе тIуразаризе ккола исламалъул 
рукнаби, тIадчIей гьабизе ккола лъикIал гIа-
малазда, нилъерго напс куцаялда.

Устарзаби, имамзаби реццараб, ислами-
яб диналъул рацIцIалъиялъул баян кьураб 
букIана Гьолокьа ХIажимухIаммад-хIажил 
кIалъай. Гьес ахIана ХIасан-устар ккун индал 
ХIумайд-афандияс гьабураб назму. Гьелъ 
мажлисалда гIахьаллъаразул ракIазе кута-

каб асар гьабуна. 
Муфтиясул кумекчи МухIаммадва килица 

муфтиясул рахъалдасан жамагIаталъе салам 
кьуна ва мажлис баркана. Гьес тIадчIей гьа-
буна тIарикъаталъул гIелмуялъул бициналда, 
гьединго бицана исламияб лъай кьеялъул 
бугеб кIваралъул, гIолилазда ва чIахIиязда 
гьоркьор тIоритIулел конкурсазул. 

Имамзабаздехун хIасратаб рокьи бижи-
забулеб кIалъай гьабуна Хьаргаби росдал 
мажгиталъул имам ХIусен-хIажияс: – Дун 
гьаниве вачIунаго, анищ букIана гIалимза-
базул гьурмазда бер чIвай, хасго Гьонодаса 
ХIажиясухъе щвезе, гьесул квер босизе. Дир 
гьеб мурад Аллагьасул  хIукмуялдалъун 
тIубана. ГIелмуялда гIамал рекъарал гIалим-
заби гьарзалъаги нилъер Дагъистаналда, - 
ян абурал рагIабаздалъун лъугIизабуна гьес 
киназего асар гьабураб вагIза. 

ВагIзабигун цеве вахъана ГIасаб росдал 
вакил. Гьес бицана лъималазе исламияб тар-
бия ва лъай кьезе ккеялъул.

Данделъиялда гIахьаллъарав Дагъиста-
на лъул Хъвадарухъабазул союзалъул пред-
седатель, шагIир АхIмадил МухIаммадица 
халкъалде хитIаб гьабун, магIнаяб кIалъай 
гьабуна.

РекIелъе бортулеб, магIнаяб, пикру 
гьабизе тIамулеб букIана Буйнакскиялъул 
мажгиталъул имам ГIабдулкарим-хIажияс 
гьабураб вагIза. 

ВагIзабазда гьоркьор мавлидал ахIун, 
МухIаммад-аминил бицун, чIаголъи бижи-
забуна Гьонода мадрасаялъул мутагIил-
забаз. ЦIакъ берцинго мавлид ахIана 
ГIалимухIаммадов МухIаммадица. 

Мажлисги лъугIун, къадекакги бан, 
киназго мажгиталда цебе бачана «такбир», 
зикруги бачунаго росдал хабалазда цебе 
бугеб зияраталде ана ва дугIа-алхIам гьабу-
на.  Гьонодисез гьалбадерие чIезабун букIа-
на лъикIаб квен, кодоре кьезе сайгъатал. 
Берцинго тIоритIана гьалбал гьез. 

Гьеб киналъего цевехъанлъи гьабуна 
росдал мажгиталъул имам Багьавудин-хIа-
жияс, бегавул МухIаммад Мирзаевас, СПК-
ялъул директор ГIабдулнас Чупановас, 
жамгIиял хIаракатчагIи Сапиюллагь 
МухIаммадовас, ГIалимухIаммад-хIажи-
яс, квен хIадуризе цевехъанлъи гьабуна 
кидаго гIадин Зада ИмангIалиевалъ. 

Аллагьас  гьеб мажлисалда гIахьаллъа-
рал ва гьелъие квербакъаразул ажру-дара-
жа кIодо гьабеги. 

КАРИМУЛЛАГЬ-ХIАЖИ,
Гъуниб районалъул имам

Ислам лъазабиялде хIукуматалъ кIвар кьолеб буго

Гьонода МухIаммад-Аминил къо

Кваназе байбихьилалде цин кверал 
чурила, гьелъ кванида баракат 

лъола, цинги «Бисмиллагь» бахъила, 
цинги абила: «Аллагьумма барик 
лана фима разакътана ва къина 
гIазаба ннари» - абун. Кваналев 
чиясул ниятги букIина диналъе къуват 
букIинеян абураб. Гьединаб ниятгун 
кванани, квенги гIибадаталде сверула. 

Амма гIемерав кваналев, лазатаб, тIагIамаб-
щинаб квен кванаялъул пикрабалъ вукIунев 
чиясул гьединаб ният лъугьунаро. Кваназеги 
цIамалдалъун байбихьила, гьелдалъун лъугIи-
зеги гьабила. Кваранаб квералъ кванала, 
гьелъго гьекъела, квегIалъ шайтIан кванали-
лан хIадис буго. Кванида кинго гIайиб чIвала-
ро, бокьани, кванала, бокьичIони, жибго тела. 
КIалдиб лукъма гьитIи-гьитIинаб лъела, лъикI 
чIамун гурони, къулчIиларо. ХIарамаб жоялде 
загьруялдегIанги гIагарде къаларо. ХIарамаб 
жо кванаялъ дугIа, гIибадат къабуллъиялъе 
квалквал гьабула. Кваналеб мехалъ хIузурал-
да, ай Аллагьги  ракIалда вукIун, кванани, 
ракIалда нур базабула. Бажарани, щибаб лукъ-
маялъул авалалда «Бисмиллагь», ахиралда 
«АлхIамдулиллагь» абила. Щибаб жо кванан-
щинахъе яги гьекъанщинахъе Аллагьасе  
рецц гьабулев чиясдаса Аллагь  разилъу-
лилан хIадис буго. РатIаго кваназеги бегьула, 
амма цадахъ данделъун кваназе суннатаб буго. 
Цадахъ кваналаго, руцIцIун чIечIого, хIала-
лаб, берцинаб калам гьабила. ГIорцIизегIанги 
кваналаро, кваназе гъира букIаго, квен тела. 
Бищун Аллагьасе  рихараб къвачIа хIалалаб 
кваница цIураб кванирукъ бугилан хIадис буго. 
Чи вакъун гурого, кваназеги байбихьичIони, 
гIорцIун вахъиналде гьес квенги тани, гьев 
тохтурасде хIажалъилариланги буго. ГIемер 
кванаялъ ракI бицат гьабула, гIибадаталдаса 
черх бакIлъизабула, пагьму хвезабула. Кванан 
хадуса квералги чурила. Цабиги рацIцIина, 
кIалги хулила. БухIараб кваниде хIухьелги 
пуларо. Диналъул вацал, гьудулзаби кванде 
ахIизеги суннатаб буго. Кваназе ахIараб бакIал-
де инеги паризаяб буго, шаргIияб гIузру бати-
чIони. Цадахъ кваналаго, аскIор ругезул ракI 
буссунеб жоги абиларо яги гьабиларо. АхIун 
ватичIони, кваналел рукIин лъалел гIадамаз-
де тIадеги инаро. Гьобол вачIаравго, гьесда 
цебе квен лъела, дуе кваназе бокьун бугищан 
гьесда гьикъиларо. Кванан хадуса гьаб дугIа 
гьабила: «АлхIамду лиллагьи ллази атIгIа-
мани гьаза ва разакъанигьи мин гъайри 
хIавлин ва ла къувватин», - абун. ТIадегIанав 
Аллагьасе  гIемераб щукру-рецц гьабила. 
Гьеб квен кванан щвараб къуват гIибадаталде, 
лъикIал ишазде буссинеги гьабила. 

АнцIила цо соналъ гьоркьоса 
къотIичIого, гIемер гIазаб-

гIакъубаги бихьун, Аллагьасул 
 Расулас  гьабураб дагIваталъ 
пихъ (пайда), жиндир ватIан 
Маккаялда гуреб, Мадинаялда 

кьезе байбихьиялъулъ букIана 
гьадинаб хIикмат. Нижеца 
цебехунги бицун букIана 
Аллагьасул  Расуласул  
кинабго гIумру ТIадегIанав 
Аллагьас гIуцIанин щакдаризе 
бокьарав чи щаклъизе бакI 
толареб хIалалъилан. 

Гьелъие гIоло Аллагьас  гьев 
гьавуна хъвай-цIали лъаларевлъун, 
щай абуни хъвай-цIалиго гьечIев 
МухIаммад аварагасул  хIикматги, 
гIакълуги, гIелмуги, тадбирги, сия-
сатги, шаригIатги бихьун хадуса гIа-
дамасул щаклъизе бакI хутIуларо 
хъвай-цIалицин лъаларев чиясда 
дунялго битIараб нухдаса бачине 
бегьулеб шаригIат ургъизе кIола-
реблъиялда, Аллагьасул  Расул  
вукIиналъ Аллагьас  гьесда лъа-
забураб шаригIат гьеб букIиналда 
ва лъикIаб ишалъе МухIаммад ава-
раг  Аллагьас  мисаллъун тIаса 
вищарав вукIиналда. Гьединго гIа-
рабазул бащдабчIинкIиллъиялъул 
уммат (халкъ) букIана лъавукъаб, 
хъвай-цIали лъикI лъалареб, кина-
бгIаги культура, цивилизация, 
цебетIей цIакъ мукъсанаб уммат-
лъун. Гьединаб умматалъ дагьал 
соназда жаниб дунялго хIинкъиза-
булел рукIарал румазул, персазул ва 
цогидал дунялалъул чIахIиял улкабиги 
кверщаликье рачун, дунялалдаго гIадлу 
битIараб, гучаб пачалихъ гIуцIизе рес 
букIинчIо, гьелъие нухмалъи гьабизе 
Аллагьас  тIаса вищарав МухIаммад 
авараг  вукIинчIевани. 

Гьединго гьитIинго эбел-эменги хун 
ятимлъарав МухIаммад авараг , бищун 
тIадегIанаб тарбияталдаги куцан, тIола-
бго инсаният хIакъаб нухде тIобитIулев 
мугIалимлъун лъугьине рес букIинчIо, 
Аллагьас  тIаса вищарав Гьесул илчи-
расул гьев вукIинчIевани. 

Макка тун къватIиса халкъалъ 
гьев къабул гьавиялда жанибги буго 
Аварагасул дагIваталда сверухъ гIада-
мазул щаклъи бижизабизе хIалбихьу-
лел гIадамазул кIалазда мугьру чIвалеб 
хIикмат.

Масала, гIадамаз абизе рес букIа-
на, МухIаммад  жиндирго ватIанцояз 
авараг хIисабалда цевеги рехун, гьесда 
сверухъги лъугьун, гьезие бокьун букIа-
нин халкъалда тIад ханлъи гьабизейи-

лан абун. Гьанже жиндирго ватIаналъул 
гIадамаз къватIивеги гъун, къватIисел 
гIадамаз гьев къабул гьавураблъи хал-
къалда бихьараб мехалъ, гIадамал гук-
кулел чагIазе гьеб суалалда сверухъ 
абизе жо тIагIана. Гьеб жо исламиял 
гурел къватIисел хъвадарухъабазда 
жидедагогицин бихьулеб хIакъикъат 
ккола. Гьел хъвадарухъабазул цояс 
«Гьанжесеб исламияб гIалам» абураб 
тIехьалда гьадин хъвалеб буго: «Гьал 

востоковедал 70-ялдаса цIи-
кIкIараб соналъ хIалтIулел 
руго Аварагасул  гIумру-
ялъе, тарихалъе, сираталъе 
Европаялъул къагIидаял-
да рекъон критика гьаби-
зе. Гьез хIалбихьулеб буго 
киналго исламалъул гIалим-
забаз хъвараб, чIезабураб 
МухIаммад аварагасул  
сипат биххизабизе. ГIемер 
тIад ургъун гьарулел хIал-
бихьияздаса хадуб гьезда 
кIвезе кколаан исламалъул 
гIалимзабазул пикру цойи-
де ккараб МухIаммад авара-
гасул  тарих чIунтизабизе 
ва щущазабизе. КIварабищ 
гьезда гьеб рахъалъ дагьаб-
ниги жо гьабизе? Жаваб: 
гьезда гьеб рахъалъ щиб 
бугониги гьабизе бажари-
чIо. Гьез (востоковедаз) 
МухIаммад аварагасул  
гIумруялда сверухъ ургъу-
лел цIи-цIиял, батIи-батIиял 
жалазул гъваридго пикру 
гьабураб мехалъ, кинабго 
жуба-гъубараб, авал-ахир 
гьечIеб, щибго гуреб жо 

батулеб буго. Масала, Франциялъул, 
Англиялъул, Германиялъул, Бельгия-
лъул, Голландиялъул востоковедаз 
хъвараб жо цоцазда данде ккураб 
мехалъ, цояз чIезабураб жо цояс бих-
хизабулеб буго. Цояс гьечIилан абулеб 
жо кIиабилес бугилан абулеб буго», - 
ян. Гьеб ккола БакътIерхьул бусурманал 
гурел хъвадарухъаби жалго мукIурлъун 
бицунеб хIакъикъат. Маккаялъул гуреб, 
Мадинаялъул агьлуялъ МухIаммад ава-

раг  къабул гьавиялъул тIоцебесеб 
хIикмат буго гьеб. 

КIиабилеб хIикмат. Мадинаялъул 
агьлу букIана, гьенире ГIарабазул бащ-
дабчIинкIиллъиялъул рахъ-рахъазда-
сан гочун рачIарал гIарабиязул муш-
рикуназдаса гIуцIараб. Мушрикуназул 
Мадинаялда букIана кIиго кIудияб 
тухум: авсалги хазражиялги. Ягьудиязул 
гьениб лъабго тухум букIана: бану къу-
райзаталги, бану назириялги, бану 

къайнукъагIалги. 
Халкъалда жаниб питна бекьулеб, 

рикьи ккезабулеб жидерго гIадаталда 
рекъон, ягьудияз Мадинаялъул гIараби-
язул кIиябго тухумазда гьоркьор туш-
манлъи бекьизе гIемер хIалал рихьулел 
рукIана. Гьелъул хIасилалда гIарабиязда 
гьоркьоб цояз цоял ххенолел рагъал 
кколел рукIуна. Нусиялда къогогIан 
соналъ халат бахъараб тушманлъи 
букIана гIарабиязда гьоркьоб, ягьудияз 
бекьараб. Гьедин халат бахъараб дагI-
ба-рагIиялда жаниб авсазги хазражи-
язги бухьенал гьаруна ягьудиязулгун, 
Авсаз бухьен гьабуна бану къурайза-
тилазулгун, хазражаз бухьен гьабуна 
бану назириялгун ва бану къайнукъа-
гIалгун. Ахирисеб гьезда гьоркьоб 
ккараб рагъ букIана, «БугIас» абун цIар 
тараб. Гьебги ккана Аварагас  гьи-
жра гьабилелде дагьал цересел сана-
зда. Гьеб рагъулъ гIарабиязул гIемерал 
бутIрул, чIахIиял гIадамал чIвана. Гьеб 
заманалда гIарабияздаги ягьудияздаги 
гьоркьоб рагъ кканщинахъе ягьудияз 
гIарабиязе хIинкъаби кьолел рукIана. 
Гьез абулеб букIана: «Гьанже цо ава-
раг вахъине заман щун буго, нижеда 
гьев Таврат-Инжилалда рекъон лъала, 
ниж гьесда нахърилълъине руго, гьесда 
нахъги рилълъун, нужеца нуж, ГIадил 
ва Ирамил къавмал гIадин, гъуризеги 
руго», - абун. ГIадил ва Ирамил къав-
мал гIадин чIвазе ругилан абиялъе гIил-
лаги: гьезул тIахьазда хъван букIана 
ахирзаманалда вахъарав аварагасда 
нахърилълъарал гIадамаз мушрикунал 
чIвазе ругилан абураб жо. Мадинаялъул 
агьлуги, ГIадил ва Ирамил къавмалго 
гIадин, мушрикунал (хъанчие лагълъи 
гьабулел гIадамал) рукIиналъ абулеб 
букIана ягьудияз гьедин. Гьединал хар-
баз Мадинаялъул гIарабиял кантIизару-
лел рукIана ва гьезулъ баккулеб букIа-
на, цIияв аварагги вачIун, гьесда нахъги 
рилълъун, цолъизе бокьиялъул хьул, 
гъира. Гьедин ТIадегIанав Аллагьас 
Мадинаялъул агьлу хIадур гьабуна 
МухIаммад авараг  къабулги гьавизе, 
гьесда нахъги рилълъине, Мадинаги 
букIине гьесул гьижра гьабураб ватIан-
лъунги дунялалъул рахъ-рахъазде исла-
малъул чIорал риччалеб бакъ баккулеб 
бакIлъунги. 

Аллагьас  исламияб диналъул 
бакъги дунялалъего гвангъизабун, куп-
руялъул бецIлъи ракьалдаса тIагIинабе-
ги. Амин. 

МАДИНАЯЛЪУЛ  АГЬЛУЯЛЪ 

Щивав инсанасул батIи-батIияб              
букIуна чIужуялъулгун 

гьабулеб хьвади.
Жиндир хьвади шаригIаталдаго 
борцичIого гIумру тIамулев чияс 
чIужуялъулгун гьоркьоблъи гьабула 
жиндирго нафсалда берцин 
бихьухъе. Лъади хIинкъизайи, 
бокьа-бокьараб гьабизе гьей 
тIами, гьелда цебе жиндирго 
бахIарчилъиги къуватги бихьизаби 
цоцоязда чIухIилъун бихьула. 
Цогидазин абуни, гIалхуда 
кваназе ахIараб барти гIадин, 
бокьа-бокьараб гьабизе йиччан 
тола жиндирго чIужу. Гьелъие 
гIорхъолъа борчIараб кIодолъи 
гьабула, гIорхъолъа рорчIарал, черх 
къватIиб лъолел модаби гьаруниги, 
гьелда тIад рекъон чIола.

Бищунго лъикIаб, 
рос-лъадуе кIиязего пайдаяб хьва-

дилъун рикIкIуна, исламияб диналъул цIа-
дирабаздаги лъун, гьелда борцун гьабулеб 
хьвади. Щайин абуни, исламияб дин ккола 
инсанасул аслияб тIабигIаталда рекъон 
кколеб, гIорхъолъа борчIараб жо кинабгIа-
ги рахъалъ биччалареб Аллагьасул  нух. 
Гьединлъидал чIужуялъулгун гьабулеб гьор-
кьоблъи исламияб шаригIаталдаги борцун 
гьабулев чи кидаго мекъса кколаро.

Гьаниса гъоркьехун рехсезин исламияб 
диналъ росасдаса тIалаб гьабулеб хьвада-
чIвадиялъул цо-цо адабал.

1. ЧIужуялъулгун берцинаб хасият хIал-
тIизабила, гьелъул зарал баччулевлъун вукIи-
на, гьелъ абураб захIмалъулеб рагIиниги, 
гьабураб пишаниги, гъапуллъун, тIаса-маса-
го тела, шаргIалъул гIорхъодаса борчIараб 
жо гьабичIебгIан заманаялъ. Гьезул гIакълу 
тIадагьлъиялда гурхIел гьабила.

Къуръаналда буго (магIна): «Нужеца руч-
чабазулгун лъикIабщинаб жоялдалъун 
берцинаб гьудуллъи гьабе», - ян. (Сура 
«Ан-Нисаъ», аят 19).

2. Гьей берцинго мутIигIлъун йигелдаса 
гьейгун дагIбадиларо, гьей ятIа гьайиларо, 
гьелъие къварилъи гьабиларо.

Къуръаналда абулеб буго (магIна): «Гьел 
нужее мутIигIлъани, гьезда тIаде нужеца 
нухал ралагьуге», - ян. Ай гьезулгун дагIба 
гьабизе, гьел рухизе лъугьунге. (Сура «Ан-
Нисаъ», аят 34).

Ссалат-салам лъеяв хирияв Аварагас 
къо-мех лъикI гьабулеб хIежалда васият гьа-
буна: «Нужеца руччаби къварид гьаруге», 
- абун (Муслим).

Хадур ругезе дарслъун букIине, гьесги 
жиндирго руччабазул зарал баччулеб букIа-
на, гьев гьезул загIиплъиялда гурхIулев вукIа-
на. Аллагь  разилъаяв Анас бину Маликица 
бицана: «Ссалат-салам лъеяв Аллагьасул 
 Расул вукIана киналго гIадамазда гьор-
кьов лъималаздаги руччабаздаги бищун-
го жив гурхIулевлъун», - абун (Муслим).

3. ГIицIго гьезул зарал баччиялда 
къокълъун чIеларо, гьоркьо-гьоркьоб гье-
зулгун махсаро гьабила, гьелъ гьезул ракIал 

рохизарула ва авадан гьарула. Ссалат-салам 
лъеяв Аллагьасул  Расуласги гьабулаан 
жиндирго руччабазулгун махсаро.

Аллагь  разилъаяв Анас-асхIабас абуна: 
«Ссалат-салам лъеяв Аллагьасул  Расул 
вукIана жиндирго руччабазе бищунго 
аваданав чи», - абун (Баззар).

Цоги хIадисалда абулеб буго: «Бищун 
иман камилав муъминчи бищунго гIа-
мал-тIабигIат берцинав, жиндир агьлу-
ялда бищунго гурхIулев чи вуго», — абун. 
(Бухари, АхIмад).

4. ЧIужу цIакъго гогьдарилеб хIалалъ, 
гьелъул тIабигIат пасалъулеб куцалъ, тIубан-
го гьей еэдун, гьелъие бокьа-бокьараб гьа-
бунги вукIинаро.

ШаргIалдаги гIакълуялдаги рекъолареб, 
мункараб жо бихьараб заманалда, ццида-
хина, гьедин гьеб толареблъи лъазабила. 
Дур чIужуялъул нафсги дурго нафсалда 
релълъараб буго, батIалъи гьечIо. Нафсалъул 
мисалги чодул мисал буго, байбихьудаго чIо-
лорхъоялъ къан чIезабуни, мутIигIлъизеги 
мутIигIлъулеб, биччан тани, захIмалъизеги 
захIмалъулеб.

Къокъго абуни, гIадлуял-
далъун буго 

з о б - р а к ь г о 
бахъун чIараб, гIорхъолъа 

борчIарабщинаб жоялъул гIадатги буго 
гIаксалде сверулеб, гьединлъидал чIужуя-
лъулгун хIал рекъезабиялъулъ гьоркьохъеб 
къагIида цIунизе ккела. ТIубанго гьелъул хIал 
пасалъулеб куцалда, гьелъ гьабу-гьабураб 

жоялда тIад рекъон чIезеги бегьуларо, цIакъ-
го къвакIизабизеян, гIаксалда гьабизеянги 
лъугьун, гьей захIматаб хIалалде ккезайизеги 
бегьуларо.

Кинабго жоялъулъ хIакъаб рахъ тIаса 
бищила, гьезул квешлъиялдасаги цIуни гьа-
била, гьезул макру цIакъ кIудияб букIуна, 
гьезул гIемериселги хъачIал, хехдарулел, 
хасият тIадагьал рукIуна. Гьелде тIадеги, гьел 
ракI загIипалги рукIуна. Гьединлъидал гьезул 
ракI загIиплъиялда данде гурхIелги, махса-
роги, калам гьуинлъиги хIалтIизабила. Гьезул 
тIадагьлъи-согIлъиялда данде сиясатги хъа-
чIлъиги хIалтIизабила. Рос вукIине ккола 
унтуда рекъон дару хIалтIизабулев, лебалав, 
гьунар тIокIав тохтурасда релълъун.

5. ХIарамаб пишаялде цIалел гIаламатал 
чIужуялъул загьирлъулел ругони, гьел рихь-
ичIеб ххвел гьабунги чIезе бегьуларо рос. 
Расги гуреб жоялда сверухъ щакдарилев, 
васвасдулевги вукIине бегьуларо. Гьеб кIи-
ябго рахъ какараб буго, гьоркьохъеб хIал 
цIунизе ккела. Ссалат-салам лъеяв Аварагас 
гьукъана ургъунго сардил кватIарал гIужаз 
чIужуялда тIаде хьвадун, гьелъул хияналъа-
би ралагьизе лъугьин (ай цо хасаб, ракIчIо-
леб гIаламат гьечIони).

Гьаб заманалда гIемерал бихьиназ гьа-
булеб, рекъечIеб ишлъун ккола, жиндирго 
гьудулзаби, гьалмагъзабиги рачун рокъове 
вачIин, цинги столалда нахъа гIодорги чIун 
квана-гьекъолел, кеп кьабулел рукIуна гьел, 
черхги цебе лъун гьесул чIужуги ясалги рукIу-
на квен цебе лъолел ва нахъе босулел, бихь-
иназда цере свердулел. Гьединго рекъечIеб 
пишалъун ккола, чIужуги ячун цо чи жиндир-
го гьудуласухъе ин, цинги кIиязулго руччаби-
ги гьал жалгоги цо столалда нахъа гIодорги 
чIун, квана-гьекъон, махсаро-хочIалда чIей. 
Гьединго шаригIаталъ беццуларо хIажалъи 
гьечIого базаралда, къватIазда чIужу йикIа, 
ясал рукIа свердизе риччан тей, чIухIараб 
ретIел, черх бахчулареб формаги ретIун 
руччаби рокъоса къватIире рахъин. Квешал 
гIаламатал загьирлъун хадусаги берал къан-
щун, бихьичIеб ххвел гьабун чIейги беццараб 
гьечIо. Гьединал чагIазе Аллагьас  нагIана 
кьолилан буго.

6. Напакъа-кисваталъулъ, чIужуя-
лъе кьолеб жоялъулъ 
к ъ в а -

рилъи ва къарум-
лъи гьабиларо, исрапчилъиги 

биччаларо, гьоркьохъеб хIал чIезабила.
Къуръаналда буго (магIна): «Мун гIорхъ-

олъа ун барахщунги чIоге, гIорхъолъа 
ворчIун квер гIатIилъунги вукIунге, ай 
исрапалде кколеб хIалалда кколареб 
бакIалде боцIи рехун», - абун. (Сура «Аль-
Исраъ», аят 29).

Тирмизияс бицараб хIадисалда буго: 
«Нужер бищун лъикIав чи жиндирго агьлуя-
лъе бищунго лъикIав чи вуго», — абун.

Цоги хIадисалда буго: «Цо динар 
Аллагьасул  нухда хвезабураб, цоги 
динар лагъ тархъизе гIоло хвезабураб, 
цоги динар мискинчиясе садакъаялъе 
кьураб, цоги динар дурго агьлуялъе кьу-
раб данде ккуни, гьезул бищун кири цIи-
кIкIараб дурго агьлуялъе кьураб буго», 
- абун (Муслим).

Живго ватIаго чIун кваначIого, чIужу-лъи-
малгун цадахъ цо кванил сурпаялда нахъа 
гIодовги чIун кваназеги лъикIаб буго, гьедин 
кваналеб рукъалъул агьлуялъе малаикзабаз 
лъикIаб дугIа гьабулилан буго. ТIокIлъараб 
квен, сверухълъиялда мискинзаби ратани, 
гьезие садакъаде кьеян чIужуялде амру 
гьабизеги рекъараб буго. Росасул разилъи 
букIин лъанани, жинцаго чIужуялъ, изну тIа-
лаб гьабичIого, кьезеги бегьула.

7. ГIаракъи бичун, риба хIалтIизабун, 
бикъун, бахъун щвараб гIарцудалъун чIужу 
хьихьизеги хIарамаб буго.

Исламалъул байбихьуда, рукъалъул 
бетIергьанчи магIишат гьабизе къватIиве 
вахъунаго, чIужуялъги ясазги гьесда гьару-
леб букIана, хIарамаб бакIалдаса дуца нижее 
гIарац бачIунге, ракъунги, къечонги, ратIли-
къгоги рукIине нижеда кIола, амма хIарамаб 
жоги кванан жужахIалъул цIа хIехьезе ниже-
да кIолароян абун.

8. Черх цебе лъун, гьуин-махIал рахъина-
рун рукъалъул руччаби хьвадизе тей бихь-
инчиясул гIайиб буго. Гьесдаса Къиямасеб 
къоялъ гьеб киналъухъго жаваб тIалаб гьа-
бизе буго.

ХIадисалда абулеб буго: «Нужер щивав 
вехь вуго, гьес жиндир рехъадул жавабги 
кьезе буго», - ян (Бухари, Муслим).

9. Росасда тIадаб буго чIужуялда иман-
исламалъул, какил, хIайзалъул, хIалал- хIа-
рамлъиялъул ахIкамал малъизе. Жинда лъа-
леб батичIони, лъалесдаги гьикъун, цинги 
малъила. Малъулеб гьечIони, жийго чIужу 
ина гIалимчиясда аскIое лъачIеб жо цIехе-

зеги лъазабизеги. ТIадаб жо лъазабизе гIа-
лимчиясухъе ине чIужу гьукъизе росасе хIа-
рамаб буго, жинцаго цIехон гьелда малъулеб 
гьечIони. Къуръаналда абулеб буго (магIна): 
«Ва гьал муъминзаби, нужеца нужгоги нужер 
агьлуги цIуне жинца гIадамалги ганчIалги 
рухIулеб жужахIалъул цIаялдаса», - ян. (Сура 
«Ат-ТахIрим», аят 6).

10. Цоялдаса цIикIкIарал лъудби ругев 
чиясда гьезие квен-тIех, ретIел-хьит, напакъа 
кьеялъулъги, гьелгун сордо баялъулъги 
ращалъи гьабизе тIадаб буго. Жакъа цоялда 
аскIоб сордо борчIани, хадусеб кIиабилел-
да аскIоб борчIила. Жиндир ирга щвечIей 
чIужуялъухъе сардилъ ине хIарамаб буго, 
гIицIго гьей хIинкъараб унтулъ йигеб мехалъ 
хутIун. КIвар цIикIкIараб иш гьечIони, къадги 
ине бегьуларо. ЦIар тIамиялда, ятIа гьайиял-
да хIинкъун цоялъ разилъи кьуни 
цогидай чIужуялда 

а с к I о б 
жиндие кколел сардал 

рорчIизе, гьелдалъун рос xIарам-
лъиялдаса вахъун кколаро, гIицIго гьелъие 
бокьун, ракI разилъун, ихтияр кьуни гурони.

ХIадисалда буго: «КIиго чIужу йигев 
чи цояйги тун цогидалдехун гьетIани, 
Къиямасеб къоялъ гьев тIаде вахъуна, 
цояб хьибилги гьетIун», - илан (Тирмизи).

11. ЧIужуяльул цебе букIаралдаса гIамал 
хисани, мутIигIлъизе инкар гьабуни яги как 
тани, яги тIалаб гьабун хадуса росасул тIа-
лабалъе инкар гьабуни, росас Къуръан-хIа-
дисалдаса вагIза гьабила гьей кантIизаюлеб, 
гьелъие букIунеб хIакъ-хIисабалъул бицина. 
КантIичIони, бусен батIа гьабила, яги гьел-
дехун мугъ сверун кьижила, гьеб мехалъги 
кантIичIони, ихтияр буго чIужу юхизе. Амма 
юхизе бегьула ракьа бекуларедухъ, би бак-
куларедухъ, ругъун лъоларедухъ, гьурмада 
кьабизеги хIарамаб буго, мутIигIлъун хадуса 
цебе ккараб жо кIочон тезеги тIадаб буго.

Росасул кинабгIаги ихтияр гьечIо жив 
бихьинчи вугилан, бахIарчи вугилан, къу-
ватав вугиланги абун, чIужуялъе кинабгIа-
ги рахъалъ къварилъи гьабизе. Вагъизеги 
кьабизеги ихтияр буго, гIицIго маслихIат 
бугони, диналъе гIололъун, квешлъиялдаса 
цIуниялъул мурадалда, амма ихтияр гьечIо 
къабихIал, гIорхъи бахарал рагIабаздалъун 
вагъизе.

Къуръаналда абулеб буго (магIна): 
«Руччабазда аскIор россаз цIунизе тIадал 
хIукъукъал руго, россазе руччабаз цIу-
низе тIадал хIукъукъал ругелго гIадин», 
- абун. (Сура «Ал-Бакъарат», аят 228).

Цо-цо ислам бичIчIуларел гIадамазда 
ракIалде ккола, исламалъ чIужуялда кьабизе 
ихтияр кьей гьей хIакъир гьайи кколилан. 
Гьезда бичIчIулеб гьечIо вагIза-насихIат гьа-
бунги кантIичIей, бусен батIа гьабун хадуса-
ги кантIичIей гьей чIужугIаданалъулъ чIараб 
квешлъи нахъе инабизе гIоло данде хIалтIи-
забулеб дару гьеб букIин.

ХIакъикъаталда исламалъ руччаби къва-
рид гьаризе риччаларо. ГIадада гурелъул 
ссалат-салам лъеяв Аварагас хвалил лахI-
заталъулъ вукIагоги руччаби къварид гьа-
ругеян васият тараб. ШаргIияб заман букIа-
рабани, кколареб бакIалда чIужу къварид 
гьаюлев чиясе шаригIаталъ гIадлу гьабила-
ан, шаригIаталъ жакъа гьабичIониги, метер 
ахираталда Аллагьасги  толаро тамихI гьа-
бичIого. Зулму Къиямасеб къоялъул бецIлъа-
базул цояб кколелъул, хасго гьеб гьукъараб 
буго рукъалъул агьлуялъе гьабизе.

Аллагьас  Жив разияб хIалалда 
рукъалъул агьлу данде бачине тавпикъ 
кьеги! Амин!

Дин насихIат буго (ХIадис)ВАГIЗА

АВАРАГАСДА  ГЬИКЪАНА БИЩУНГО ЛЪИКIАБ ХIАЛТIИ (МАХЩЕЛ) ЩИБИЛАН. ГЬЕС АБУНА: «ГЪОРЛЪ ХIИЛЛА-РЕКIКI, ХIАРАМЛЪИ 
ГЬЕЧIЕБ ДАРАНГИ ЧИЯСЕ ЖИНДИРГО КВЕРАЛДАЛЪУН ГЬАБУРАБ ХIАЛТIИГИ БУГО», - ЯН (АХIМАД, БАЗЗАР, ТIАБАРАНИ)

РУБРИКА БАЧУНЕБ БУГО

ЯхIя-хIажи
МУХIАММАДОВАС

РРОСАС ЧIУЖУЯЛЪУЛГУН ГЬАРУЛЕЛ 

ОСАС ЧIУЖУЯЛЪУЛГУН ГЬАРУЛЕЛ 

ГЬОРКЬОРЛЪАБАЗУЛ АДАБАЛ

ГЬОРКЬОРЛЪАБАЗУЛ АДАБАЛ

ДЕРЕЦ ЛЪИКIАЛ ГIАМАЛАЛ

ЩИВ ЧИ ВУГОНИГИ НАЛЪИ БОСУН ВА ГЬЕБ НАХЪБУССИНАБИЛАРИЛАН НИЯТГУН, ГЬЕВ АЛЛАГЬАСДА  
ДАНДЧIВАЛА ЦIОГЬОРЛЪУН (ИБНУ МАЖАГЬ, БАЙГЬАКЪИ)

5. Гьездасан ккола бертин 
гьаби. ХIадисалда буго: «Цо гIи-
ялъажо хъунги дуца бертин 
гьабе», - ян. ШаргIияб бертин 
букIуна, бихьинал батIаго, ручча-
би батIаго данделъун, аваданал, 
рохарал харбал рицун (хIарам-
лъи жубачIел), бихьинал жалго, 
руччаби жалго кьурдун, цоцада 
баркун, бахIаразе лъикIаб дугIа 
гьабун, рохел загьир гьабун, хIа-
рамаб музыка гъорлъ гьечIел, 
хIарамаб калам гъорлъ гьечIел 
кучIдул ахIун, къисаби рицун. 
Гьаб заманалда гьарулел гIеме-
рисел бертаби абуни, (масала, 
руччаби-бихьинал цоцалъ журан 
кьурдун, кучIдул ахIун, гьекъол-
дун, тIоритIулел) шаргIияллъун 
кколаро, шайтIаниял ккола. 
Гьединаб берталъ ккарабщинаб 
гьекъолди, хIарамлъи, къва-
ригIел гьечIеб калам, чияр бихь-
инал ва руччаби цоцахъ балагьи 
– гьеб киналъулго хIарамлъи гье-
динал бертаби гIуцIаразде-
ги бачIуна. Гьедин гьабураб 
ригьиналъулъ баракатги 
букIунаро, лъикIаб наслуги 
къанагIат лъугьуна. 

6. Берталъе мискин-
пакъирзаби ахIи. ХIадисалда 
буго: «Бищун квешаб тIа-
гIам, жинде бечедал ахIун, 
мискинал ахIичIого толеб 
бертадул тIагIам буго» 
(Бухари, Муслим). 

7. АхIараб бакIалде бер-
талъе ин. ХIадисалда буго: 
«Нужер цояв берталъе 
ахIараб мехалъ, гьениве а 
абе», - ян (Бухари, Муслим). Амма 
берталъе ине тIалъула, шаргIияб 
къагIидаялда гьабулеб бугони, 
шайтIанияб къагIидаялда гьабу-
леб бугони, гьеб берталъ гIахьал-
лъизе хIарамаб буго, гьеб бертин 
вацасул, васасул – лъил батани-
ги. 

8. Лъимал гIемер гьари. 
ХIадисалда буго: «Нужеца 
никахI гьабе нуж гIемерлъи-
зе, дун нуж гIемерал рукIи-
налдалъун Къиямасеб къоялъ 
цогидал умматаздаса чIухIи-
зе (вохизе) вуго», - ян (Ибну 
Мардавиягь, ГIабдураззакъ). 
ХIатта рехараб лъимералдалъун-
цин чIухIизе вугиланги хIадис 
буго (Байгьакъи). Гьелъие гIоло 
лъимер гьабулей чIужу ячинеги 
суннатаб буго, гьединайги лъала 
гьелъул тухумалъул хал гьабун.

9. Росас чIужуялда цебе жин-
дирго хIакъ тIубай. Гьеб хIакъги 
щибин абуни, гьей хьихьи, ква-
назе кьей, ретIине кьей, гьелъие 
къварилъи гьабичIого, гьелдехун 
гьуинго вукIин, гьей хIарамлъи-
ялдаса цIуни, гьелда лъазе кко-
лел шаргIиял ахIкамал малъи, 

гьелъие кинабго рахъалъ хIалкI-
вараб лъикIлъи гьаби. ХIадисалда 
буго: «Бищун иман камилав 
муъминчи бищун хасият бер-
цинав муъминчи вуго»,- ян 
(Тирмизи, Ибну ХIибан). 

ХIадисалда буго: «Нужер 
бищун лъикIав жиндир агьлуя-
лъе бищун лъикIав вуго. Дунги 
нужер бищун лъикIав вуго дирго 
агьлуялъе», - ян (Ибну Мажагь). 

10. Бусурманай чIужу хIакъир 
гьаюнгутIи. ХIадисалда буго: 
«Муъминчияс муъминчIужу 
хIакъир гьаюге, гьесие гьелъул 
рихараб цо хасият батани, цо 
хасият бокьулебги батула», - ян 
(Муслим). 

11. ЧIужу росасе мутIигIлъи 
(хIарамаб гуреб ишалъулъ). 
ХIадисалда буго: «Щий чIужугIа-
дан ятаниги щуябго какги 
бан, хIарамлъиялдаса черх-
ги цIунун, жиндир росасеги 
мутIигIлъун, гьей алжаналде 
лъугьина кинаб нуцIихъан 
бокьаниги», - ян (Ибну ХIиббан). 
Жеги хIадисалда буго: «ГIадамас 
гIадамасе сужда гьабизе бегьу-

леб букIарабани, дица чIужу-
ялде амру гьабилаан жиндир-
го росасе сужда гьабеян», - 
абун (Баззар, ХIаким). Амма кинго 
бегьуларо лъади хIайзалда йигеб 
заманалда цIинуялдаги накуял-
даги гьоркьоб бакIалда пардав 
гьечIого рос хъвазе. Гьединго 
цебесеб гуреб рахъалда жимагI 
гьабизеги. 

12. Рос рази гьави. ХIадисалда 
буго: «Щий чIужугIадан ятани-
ги жиндаса росги рази вукIаго 
хварай, гьей гIадан цере кка-
ралгун алжаналде лъугьуна», 
- ян (Ибну Мажагь, ТIирмизи, 
ХIаким).

13. Росас жиндего аскIое 
ахIараб мехалъ, чIужуялъ инкар 
гьабунгутIи. ХIадисалда  буго: 
«Росасул чIужуялда тIалъулеб 
хIакъалдаса ккола вараниял-
да тIад йикIаго гьес гьей тIа-
лаб гьаюни, жиндирго черх 
гьесие гьукъичIого тей», - абун 
(ТIабарани). 

14. Росасул изну гьечIо-
го, чIужуялъ суннатаб кIал 
ккунгутIи. ХIадисалда буго: 
«ЧIужугIаданалъе хIалаллъуларо 
суннатаб кIал кквезе росги аскIов 

вукIаго, гьесул изнуялдалъун 
гурони. Гьев разилъулевлъи 
лъани, изну тIалаб гьабичIогоги 
бегьула гьелъ кIал кквезе. Росасе 
беццараб буго чIужуялъе сунна-
таб кIал квезе изну кьезе.

15. Росасул изну гьечIого чIужу 
рокъоса къватIие яхъунгутIи. 
Цо чIужугIаданалда сапаралде 
унаго росас абун букIун буго мун 
рокъоса къватIие лъугьунгеян. 
Цинги гьелъул эмен унтун вуго 
ва хун вуго, гьеб мехалъги чIужу 
росасул амруги тIубан рокъой 
чIун йиго. Гьебмехалъ МухIаммад 
Аварагас  гьелъухъе чи витIун 
вачIун вуго гьелда рохел бици-
не, мун росасе мутIигIлъун чIей 
сабаблъун Аллагьас  дур хва-
рав инсул мунагьал чуранилан 
(ТIабрани). 

16. Рос хвараб мехалъ, чIужу-
ялъ ункъо моцIги анцIго къоялъ 
чIегIер бай. Гьеб заманалда гьей 
чIезе ккола рос холаго йикIараб 
рокъой. Чара гьечIеб жоялъе 
гурого къадцин рокъоса къватIие 
яхъине бегьуларо гьей, амма кий 
йигониги, гьей къаси сордо базе 

тIадюссине ккола. ЧIегIер 
баялъул заманалда цогида-
се иналъул хабар гьабизе-
цин гьелъие хIарамаб буго. 
Гьей гьаризе яги ячинелъул 
гьелдехун хабар гьабизеги 
хIарамаб буго. Гьеб зама-
налда берцинлъизайизеги, 
къачIа-кIатIазеги, черхал-
да гьуин-махIал гьаризеги 
гьелъие хIарамаб буго. 

17. ЧIужу росасда данде 
гаргадунгутIи, лъималаз-
де семунгутIи. ХIадисалда 
буго: «ЧIужугIаданалъ 

росасе кIалалъ гIакъуба кьу-
раб мехалъ, гьесул ахираталда 
йигей хIурулгIиналъ абулила, 
мун Аллагьас  чIваяй, дуца 
гьесие къварилъи гьабуге, гьев 
дуда аскIов гIемералъ хутIизе 
гьечIо», - абун. (Тирмизи, Насаи). 

Къокъго абуни, чIужу йикIи-
не ккола жиндирго рукъалъул 
ишалде, Аллагьасе  тIагIат 
гьабиялде машгъуллъун; росас 
рокъобе бачIараб жоялда, дагьаб 
бугониги, разилъун; кидаго роса-
сул разилъи тIалаб гьабулейлъун, 
лъималазул тIалаб-агъаз гьабу-
лейлъун, гьезда как-дин малъу-
лейлъун. Гьелъ жиндирго гIагар-
лъиялдасаги цере гьаризе ккола 
росасул гIагарал чагIи. Росасул 
вац, гьесул вацасул васал, гье-
сул инсул яги эбелалъул вацал 
чIужугIаданалъе махIрамиял кко-
ларо, гьелгун гьей халваталда 
данделъизеги бегьуларо, гьез-
да гьоркьоб пардавги букIине 
ккола. Гьединго чIужуялъ, гьелда 
тIадаб гьечIониги, рокъоб гьа-
бун бажарулеб хIалтIи, росасде 
тIамун течIого, жинцаго гьабизе 
рекъараб буго. 

ШаргIиялги  шайтIаниялги 
бертабиРУБРИКА БАЧУНЕБ БУГО

КъурамухIаммад-хIажи 
РАМАЗАНОВАС

 
– Аллагь  свакалеб 

гIадат букIунищ?
– БукIунаро. 

Киданиги свакаларо.

– Щайха Аллагь  
кьижуларев?

– Гьесул гьелде хIа-
жалъи букIунаро.

С у а л а л - ж а в а б а л

Аллагь  
киданиги 
кьижуларо

ГIалие дарсал гьари-
зе эбелалъ кумек гьабу-
леб заман букIана сардил 
кватIараб гIуж. «Эбел, дун 
свакан вуго, кьижизеги 
бокьун буго», – ян абуна 
васас. «Батани, а, дир вас, 
кьижизе. Аллагьас  лъи-
кIал макьабиги ритIилел 
ратила дуе», – ян абула 
эбелалъ. «Аллагь  кьи-
жун вукIунарищ, эбел?» 
– ан гьикъула ГIалица, 
бусадул ретIел ретIуна-
го. «Кьижуларо, дир вас. 
Аллагь  кьижуларо, Гьес 
кваналаро, гьекъоларо. 
Гьесие гьеб хIажат букIу-

наро», – йилан жаваб кьола 
эбелалъ. «Гьедин батани, 
Гьев цIакъ свакан вукIунев 
ватилагури?» – ян гьикъу-
ла жеги ГIалица. «Гьебги 
Гьесие хасиятаб гьечIо. 
Гьев пашманлъуларо, сва-
каларо, кьижуларо, сва-
дизецин свадуларо», – ян 
букIана эбелалъул жаваб.

(Цебесеб №12 (234) )

РОСАС ЧIУЖУЯЛЪУЛГУН ГЬАРУЛЕЛ 

ГЬОРКЬОРЛЪАБАЗУЛ АДАБАЛ

Эбелалъул гьари-дугIа
Мун сваканищ, дир вас? Кьижизе вахъа,

Тамахаб къандалъо лъе ботIрода гъоркь,
Рихьуларищ зодор кенчIолел цIваби,
Нилъее канлъи кьун, хьвадулеб моцIги.

Мун вегизе вахъа, кьижа, дир гьитIич,
Аллагьасе  щукру гьабулев вукIа.
Гьесий  кьижи гьечIо, Гьев свакаларо,
Гьесул гьелде щибго хIажалъи гьечIо.

Я Аллагь БетIергьан, тIолгоязул Хан,
Ракьазул ихтияр кодосев ПарччахI!

Гьарула дир дугIа къабул гьабеян,
ТалихIкъиназдаса дир вас цIунеян.

РУБРИКА БАЧУНЕБ БУГО

Жаддун
НАСИХIИЦА

Жиндаса Аллагь разилъаяв 
Абугьурайратидасан бицана 

Аллагьасул  илчияс абунилан: 
«ХIакълъунго ТIадегIанав Аллагь 
цIакъ лъикIав, вацIцIадав, 
мукъсанлъи гьечIев вуго. Гьев 
Аллагьас  къабул гьабуларо 
лъикIаб, бацIцIадаб гIамал гурони, 
ай рияъалдаса, чIухIиялдаса, 
пасалъиялдаса бацIцIадаб», - aн.

 БацIцIадаб гIамалалъухъ ва хIалалаб 
ризкъи тIалаб гьабиялъухъ гурони кири 
хъваларин абураб магIна буго гьелъул. 
ХIакълъунго Аллагьас  муъминзабазде 
амру гьабуна илчизабазде амру гьабураб 
жоялдалъун.

ТIадегIанав Аллагьас абуна: «Я гьал 
халкъалъухъе ритIарал илчизаби, нуже-
ца кванай хIалалаб, бацIцIадаб ризкъи, 
нужеца Аллагьасда  аскIоб лъикIаблъун 
рикIкIунеб гIамалги гьабе», - ян.

Гьединго ТIадегIанав Аллагьас абуна: 
«Я гьал иман лъурал гIадамал, нужеца ква-
най Дица нужее кьураб хIалалаб, бацIцIа-
даб ризкъиялдасан», - илан. 

Цинги Аварагас  рехсана жинца хала-
таб сапар гьабурав чи. Гьениб сапар рех-
сеялдалъун ишара гьабулеб буго хIалалаб, 
бацIцIадаб сапаралъ вугев чиясул дугIа 
къабул гьабулеб букIиналде.

Гьеб ритIухъ гьабулеб цоги хIадис буго: 

«Лъабго дугIа буго, щаклъи гьечIого 
жиндий жаваб гьабулеб: Жинда зулму 
гьабулесул, сапаралда вугев чиясул ва 
инсуца жиндирго лъимадуе гьабулеб», 
- ан. 

Сапаралда вугев чиясул дугIаялъе 
жаваб гьабиги гьев ватIаналдаса рикIкIад, 
захIматалда вугев чи вукIиналъ буго.

«БетIералъул расги бетун, хучун, тIад 
лъураб хIуралъ кьерги хисизабун, сапа-
ралда вугев чияс, кIиябго кверги цебе 
ккун, зобалазул рахъалдехун гьелги рор-
хун, абула: «Я дир БетIергьан, Дуца дие 
гьади-гьадинаб жо кье, Я дир БетIергьан, 
Дуца дун гьадинаб жоялдаса цIуне», - ян. 
Гьелдасан бичIчIула, дугIа гьабулеб мехалъ, 
какилъ хутIизегIан кверал рорхизе сунна-
таб букIин, какилъги, «Магьдина» цIалулеб 
мехалъ, Аварагасда  нахърилълъун кве-
рал рорхун кквезе суннатаб буго.

Цоги хIадисалда буго: «ХIакълъунго 
ТIадегIанав Аллагь чIагояв, цIакъ хири-
яв, сахаватав вуго. КIиябго кверги бор-
хун Жинда гьарараб мехалъ, гьеб кIиябго 
квер гIицIго, чIобого, щибго жоги кьечIо-
го нахъбуссинабизе Аллагь  Жиндирго 
лагъасдаса нечола», - ян. ГIарабазул гIа-
дат букIана гьарулеб жоялъулъ, хIелу-
леб мехалъ, цо кIудияб амру тIаде бачIун 
гьеб тIаса босеян гьарулеб мехалъ, кве-
рал рорхулеб. Гьединлъидал какилъги, 
Аллагьасул  кIодолъиги лъан ва Гьесда 
цевеги чIун лагълъи гьабулеб букIин 
лъазабун, кверал рорхи суннатаблъун 

гьабуна: как бухьиналъул «Аллагьу акба-
ралъулъги», гIодове къулулеб мехалъги, 
гьениса тIаде ворхулеб мехалъги, тIоцебе-
себ «АттахIиййятуялдаса» тIаде вахъунеб 
мехалъги.

ДугIа гьабулеб мехалъ Аварагас , цин 
жаниса хъатал тIадехун гьарун, цин тIаса 
кверал тIадехун гьарун, кколел рукIана 
кверал цере. Гьелъул хIакъалъулъ гIалим-
забаз абуна, къваригIараб жо гьарулеб, 
гьеб тIалаб гьабулеб мехалъ, ялъуни жеги 
ккун гьечIел, амма ккезе бегьулел балагьал 
риччагеян гьарулеб мехалъ, кверал жани-
себ рахъ тIадехун гьабун кквезе кколилан. 
ТIаса кверал тIадехун гьаризе бихьизабун 
буго, бакъ кквей, ракъдаллъи ккей, цIер 
бай гIадал ва цогидалги гьезда релълъа-
рал балагьал ккун ругеб мехалъ, гьеб хIал 
тIаса босеян гьарулеб мехалъ.

«Я Рабби», ай «я дир БетIергьан» абураб 
рагIи хIадисалъулъ гIемер такрар гьабия-
лъ Аллагьасде  кIудияб хIел-хIел букIин 
бихьизабула.

ХIадис буго: «Лагъас «я Рабби» абун 
ункъго нухалъ абураб мехалъ, ТIадегIанав 
Аллагьас абула: «Дун духъ гIенеккун вуго, 
я Дир лагъ, дуца гьаре, Дица кьезе буго 
дуе дуца гьарараб жо», - ян.

Гьелъин гIемерисел Къуръаналда ругел 
дугIаби «раббана» - «нижер БетIергьан» 
абун байбихьулел ругел. 

"Гьес гьарула, гьесул кваналеб жоги 
хIарамаб букIаго, гьесул гьекъолеб жоги 
хIарамаб букIаго, гьесул ретIунеб жоги хIа-
рамаб букIаго, хIарамаб жоялдалъун жив 
гIунги вукIаго, кинха жаваб гьабилеб гье-
дин вугев чиясе, гьесие жаваб гьабуларо-
гури". Гьелдасан бичIчIула хIарамлъиялда-
са цIуни дугIаялъе жаваб гьабиялъе шартI 
букIин. ДугIаялъе жаваб гьабиялъе гьел 
гурелги шартIал руго:

-ХIалалаб, бацIцIадаб жо гурони, хIара-
маб жо кванангутIи;

-Жиндирго дугIаялъе жаваб гьабиялда 
ракIчIун, гьеб якъинго лъан вукIин;

-ГIагарлъиялъулгун рахIму къотIулел, 
бусурбабазул хIукъукъал гIадада хвезару-
лел жал гьарунгутIи;

- ДугIа гьабулеб мехалъ, ракI гъапулго 
букIунгутIи; 

ХIадисалда абулеб буго: «Нужеца 
Аллагьасда  гьаре, гьелъие жаваб гьаби-
лин якъинго ракIчIунги рукIун. ХIакълъунго 
ТIадегIанав Аллагьас жиб махсаро-хочIал-
да бугеб, ай унго-унгояб къагIидаялъ 
Аллагьасдехун  буссун гьечIеб, гъапулаб 
ракIалдасан бачIунеб дугIа къабул гьабу-
ларо», -ян. 

Жаваб гьабиялъе гIедегIел гьабунгутIи, 
гIедегIи адаб гьечIолъи бугелъул.

ХIадисалда буго: «Нужер цоясе дугIа-
ялъе жаваб гьабула, гьеб жавабалъе 
хехлъи тIалаб гьабичIони».

ДугIаялъул адабаздаса ккола гьеб къа-
бул гьабулел заманал тIаса рищи. Масала, 
суждаялда вугеб заман, как ахIиялда-
ги къаматалдаги гьоркьоб бугеб заман, 
радал-къаси гIужал, кIал биччалеб заман, 
арбагI къоялъ къадекакидаги бакъаника-
кидаги гьоркьоб заман, чара къотIун цIакъ 
хIажалъараб заман, сапаралда вугеб ва 
унтараб заман, цIад балеб гIуж, рузман 
къоялъул къабулаб гIуж ва гь.ц.

ДугIа гьабилелде какичури ва суннатаб 
как бай, кверал рорхи, тавбу гьабун, жин-
дирго киналго мунагьазе мукIурлъи, ракI 
бацIцIадго букIин, черх, ретIел, чIолеб бакI 
бацIцIадго букIин, «АлхIамдулиллагьалда
лъунги» Аварагасде  ссалаталдалъунги 
байбихьи, бакьулъги ахиралдаги гьебго 
аби. (Гьаб хIадис бицана Муслимица.)   

ЩИВ ЧИ ВУГОНИГИ ЖИНЦА ЛЪАБГО ЯС ГIЕЗАЮН (ИСЛАМАЛДА РЕКЪОН), ГЬЕВ АЛЖАНАЛДА ВУКIИНА ВА ГЬЕСИЕ БУКIИНА 
АЛЛАГЬАСУЛ  НУХДА, КЪАД КIАЛ ККУН, КЪАСИ ГIИБАДАТ ГЬАБУН, ЖИГЬАД ГЬАБУЛЕВ ЧИЯСЕ ГIАДАБ КИРИ (БАЗЗАР, ТIАБАРАНИ)

КIИКЪОГО ХIАДИС

АбузаррАбузарр

ГъифариГъифари

АНЦIАБИЛЕБ ХIАДИС

АСХIАБЗАБИ

Гьеб къоялдаса нахъе хъизаналъ 
кIвахI тун тIадчIей гьабуна Гъифар туху-
малъул халкъ Аллагьасде гIагарлъиялде 
ахIизе, гьезул гIемерисел бусурбабилъун 
лъугьинегIан. Ва гьез кинацаго байбихьа-
на как базеги. Бащдаб тухумалъ абулеб 
букIана: «Ниж нижерго диналда чIела, 
Аллагьасул  Расул  Мадинаялде вачIа-
раб мехалъ босила исламги», – ян. Авараг 
 Мадинаялде вачIараб мехалъ, гьел-
ги рачIана исламалде. Расулас  абула: 
«Аллагь  тIаса лъугьана гъифаритазда-
са. Ислам босаразе Аллагьас  лъикIлъи 
кьуна (гьезда баракат лъуна)», - ян.

Бадралда, УхIудалда, хъандакъал-
да рагъал ккараб мехалъ, Абузарр жин-
дирго къавмалда цадахъ вукIана, хадув 
Мадинаялде ана. Гьениве щведал, гьес 
Аллагьасул  Расуласда  гьарула хъу-
лухъ гьабизе живги цадахъ вачеян.

Аварагас  гьев жиндирго асхIабза-
базда гьоркьове вачана. Абузаррие щун 
букIана, Аварагасда  аскIов вукIун, гьесие 
хъулухъ гьабиялъул талихIги. Аллагьасул 
 Расулас  тIатун бихьизабулаан Абузарр 
цогидаздаса цIикIкIун жиндие вокьи, гьев 
цевегIан гьави, гьесул цIикIкIун хIурматги 
гьабулаан. Кида Абузарр вихьаниги, гьес 
гьесул квер босулаан ва ТIагьаясул гьур-
маде ракI-ракIалъул гьими рехулаан. 

Аллагьасул  Расул  жиндирго 
БетIергьанасухъе индал, тIокIалъ жин-
дирго хважаинги гьечIого, муъмин-
забазул данделъаби кIудияв, хIакъав 
насихIатчи гьечIого хутIидал, Абузаррида 
Мадинаялда вукIине кIвечIо. РитIухъав 
халиф Абубакарил ва Фарукъил замана-
ялъ, Шамалдеги ун, гьенив гIумру гьабун 
вукIана Абузарр. ГIусман халифалъун кка-
раб мехалъ, Абузаррица гIумру гьабула 
Дамаскалда. Гьенив вукIаго, Абузаррида 
бихьана бусурбабазул дунялалъул буголъи-
ялде хъантIи букIин. Гьесие цIакъ данде 
кколароан гьеб. ГIусман бину ГIафаница 
гьев жиндихъего ахIараб мехалъ, гьев 
уна Мадинаялде. Мадинаялдаги гьев 

хIикмалъизавуна гIадамазул дунялалъул 
буголъиялде бугеб рокьиялъ, гьезие гьеб 
хиралъиялъ. Гьелда тIадеги, гIадамал рази 
рукIинчIо ГIусманил кьвариялдаса, гьесул 
кьурулареб витIунчIеялдаса. ГIусманица 
гьесда абула Мадинаялда аскIоб бугеб цо 
гьитIинабго росулъ, Рабзуялда, рещтIаян. 
Абузарр, гIадамаздаса ватIа тIун, тIолго 
дунялалъул рохелалдасаги (гIатIилъабаз-
дасаги) рикIкIалъун, гьенив гIумру гьабун 
чIола.

Аллагьасул  Расуласго  гIа-
дин, Абузаррицаги тIадчIей гьабулаан, 
Ахираталде хьул лъун, дунял кIочон, гIиба-
дат гьабиялда. 

Цо нухалъ гьесухъе вачIуна цо чи. 
Рокъове жаниве лъугьиндал, лъикI вала-
гьизе лъугьуна гьев. ЩибгIаги рекIелгъея-
лъе жо батичIеб мехалъ, гьес гьикъула: 
«Я Абузарр, сундаса рекIелгъей гьабулеб 
дуца?». Абузаррица жаваб кьола: «Нилъер 
рукъ доба буго, нилъер тIолго хIакъикъи-
яб рекIелгъейги доба букIине буго», - ян. 
Абузаррица ахираталъул бицунеб букIин 
бичIчIарав гьев чияс абула: «Дунялалда 
гIумру гьабун ругебгIан мехалъ рохелги 
рекIелгъейги гьаб рокъобги букIине кко-
лелъул нилъер», - ан. Абузаррица абула: 
«Амма рукъалъул Хважаинас  нилъ гьа-
нир толарелъул», - илан.

Цойги нухалъ Шамалъул гIами-
рас «дуего хIажаталъе хIалтIизабеян» 
Абузаррие битIула лъабнусго динар гIар-
цул. Абузаррица гьеб гIарац нахъе битIу-
ла: «Аллагьасул  лагъзадерида гьоркьов 
дидаса мустахIикъав, дидаса хIажаталде 
ккарав чийищ ватичIев Шамалъул гIамира-
сда, дун гурони?» – янги абун. 

Гьижраялъул 32 соналда гьев Жиндие 
ритIухъав, мутIигIав, напс вацIцIадав лагъ 
Аллагьас  Жиндихъего вачана. Аварагас 
 гьесул хIакъалъулъ абун букIана: 
«Абузарридаса ракI бацIцIадав чи я зоба-
лазда, я ракьалда вихьичIо», – ян. 

 

(Цебесеб №12 (234) )

Цинги дирго халкъалъухъе 
тIадвуссиндал, дида 

дандчIвана вац Анис. «Щибха дуца 
гьабураб?» – ан дихъе цIехезе 
вачIана гьев. «Дица гьабураб 
иш ккана исламияб дин боси, – ян жаваб кьуна дица. – Ва дица гьеб 
хIакъикъаталдаги ракI-ракIалъ гьабуна», – ян тIадеги жубана. Дица гьел 
рагIаби абун рахъиналде Аллагьас  гьесул рекIелъе иман тIинкIун, 
гьес абуна: «Дур диналдаса инкар гьабизе дир къасд гьечIо. Дицаги 
босулеб буго исламияб, хIакъикъияб дин», – ан. Хадуй нижеда аскIое 
щвана эбел. Гьейги исламалде ахIана нижеца. Эбелалъ абуна: «Дицаги 
нужер диналдаса инкар гьабизехъин гьечIо», - ян. Хадуй гьейги лъугьана 
исламалде.

РУБРИКА БАЧУНЕБ БУГО

Мариза 
МухIамадовалъ

Газеталда руго чороклъизаризе шаргIалъ хIарам гьарурал аяталги хIадисалги

№13 (235), июль 2007 г./ жумадул ахир 1428 г.

Хирияв Аварагас нилъее 
цереккунго баян гьарурал, 

къиямасеб къо гIагарлъидал, ахир 
заманаялъ раккизе ругел гIаламатал 
лъабиде рикьула.
1. Лъугьун рахъарал гIаламатал. 
Гьезул тIоцебесеб гIаламатлъун 
ккола МухIаммад  авараглъун, 
Аллагьасул расуллъун витIи, Байтул 
Мукъаддас бахъи, халиф ГIусман 
чIвай, асхIабзабазда гьоркьоб кьал 
ккей, хаварижал ракки, тIадеялдаса 
тIаде бечелъи цIикIкIин, ракь 
багъариял гIемерал ккей ва гьел 
гурел цогидалги.

2. Нилъер заманалда ругел гIала-
матал. 

Вакъфуялъе кьураб жо гIадамаз гIицI-
го жал бетIергьанаблъун чIезаби, лъикIал, 
тIадегIанал тIабигIатазул къимат букIун-
гутIи.

1. Лъимал улбузухъ гIенеккунгутIи гIа-
датаб ишлъун лъугьин. Рос чIужуялъухъ 
гIенекки. ХIинкъадго, чIужуялъ абунщи-
наб, диналда данде кколареб гьелъул хъу-
лухъ тIубалев чилъун рос лъугьин.

2. Лъимал эбелалъухъ гIенеккунгутIи, 
инсуде чияр чиясдехун гIадаб бербала-
гьи гьаби. Гьелдаго цадахъ гьудул-гьалма-
гълъи цебегIан гьабун, гьезул рекIелгъей 
гьабун, лъикIаб гьоболлъиялда гьел къа-
бул гьари.

3. Исламияб гIелму, Аллагьасе гIоло 
гуреб, гIицIго жидеего пайда-хайиралъе 
гIоло тIалаб гьаби.

4. ГIамал гьечIел, къабихIаб хьвада-
чIвадиялъул гIадамаз сиясат, хIакимлъи 
чIалгIаде пайда гьечIого хIалтIизаби.

5. ЗулмучагIазе рецц-бакъ, гьезул 
хIурмат гьаби цIикIкIине лъугьин, гьезул 
хIалгьабиялдаса, жалго цIунизе рукIи-
налъе гIоло.

6. ТIатун, бокьараб хIалалъ, батIи-батIи-
ял цIаралги кьун, гьекъолел-мехтулел жал 
хIалтIизари.

7. КечI-бакъан цебетIей, цадахъго цIи-
рахъарал бакънал рачунел алатал раккиго 
гIадин. Кьурдулел руччабазул къадар хIат-
талдаса ун цIикIкIин.

8. Рибачилъи (тIад процентги лъун, 
налъуе гIарац кьун хайир боси) гIарац 
бакIариялъул нухлъун лъугьин. Ришватал 
сайгъат хIисабалда къабул гьари.

9. ЧIухIи гьечIел, намус-яхI цIунарал гIа-
дамал дагьлъи, саяхъ хьвади, хъахIбалъи 
гIемерлъи.

10. Гьалбадерие квен-гьекъел гуребги, 
рекIелгъеялъе руччабиги кьей.

11. Эхеде рорхатал минаби раялъул 
рахъалъ гIадамаз къец бай.

12. Исламалъул къагIидаялъ салам 
кьей гIицIго лъалел-хъвалел гIадамазда 
гьокьоб цIунун хутIи.

13. ТIабигIиял балагьал цIикIкIин: 
ракьбагъари, лъим кIанцIи гIадал.

14. Мажгитазул адаб тун, гьениб жаниб 
хъуй гьабун, дунялалъул хабар бицин.

15. Бича-хисиялъул иш цебетIей, тука-
базда, базаразда даран-базаралъе бихьи-
назда цадахъго руччаби эхети.

16. Тохлъукьего гIадан хвей гIемерлъи.

17. Бащдаб черх баккарал ретIел ретIа-
рал, гIицIал руччаби гIемерлъи, ай ретIел 
ретIаниги жал гIицIго ругел, гъорлъан 
черх бихьулеб, тIад рекIараб ретIел ретIа-
рал руччаби гIемерлъи.

18. Божуда рекIкI гьаби халкъалда 
гьоркьоб гIадатаб ишлъун ккей.

19. Магьари лъечIого гьарурал лъима-
лазул къадар цIикIкIин.

20. Бихьиназде данде ккун, руччаба-
зул къадар цIикIкIин.

21. Цере лъиданиги кирниги рагIи-
чIел Аварагасул  хIадисал рицунел гIада-
мал ракки.

22. ГIарабазул ракьалда, тIабигIияб 
куцалъ гуреб, жидецаго гIадамаз гьарурал 
гIорал, харибакIал гIемерлъи.

23. Аварагасул  асхIабзабазул миса-
лалда гIадамал нахърилълъунгутIи, гьез-
даса мисал босунгутIи.

24. Евфрат гIоралда жаниб гIемераб 
месед бати ва гьеб сабаблъун гьенир 
рукIарал чагIазул 99 процент цоцазулъ 
рагъулаго хвей.

25. ХIижазалъул ракьалдасан цIа бачIин 
ва гьеб рикIкIаде бахин.

3. Жал ккеялъухъ гIадамал ралагьун 
чIарал чIахIиял гIаламатал:

Магьди вахъин, Дажал вахъин, ГIиса 
 рещтIин, Яъжуж-Маъжуж (ГIажуж-
Мажужал) ракки, моцI кквей, бакътIер-
хьудасан бакъ бакки, ракьулъа къватIибе 
Дабатул арз абулеб жанавар бачIин ва 
гьезда релълъарал цогидалги.

Гьал киналго гIаламатазул хIакъалъулъ 
хабар нилъеда Къуръан-хIадисаздасан 
лъала. Гьал ккезе ругел гIаламатазул 
хIакъалъулъ цебеккунго Аварагас нилъе-
да бицин гьесул мугIжизат буго. Хирияв 
Аварагас  бицахъе гьел киналго гIала-
матал лъугьиналъ муъминчиясул якъинги 
цIикIкIуна капуравги кантIизавула.

ДАРАЯЛДАСА ПАЙДА БОСИЛАРО КЪИЯМАСЕБ КЪОЯЛДА БОЖУЛЕВ ЧИЯС (АХIМАД)

ГIАЛАМАТАЛ

Абузарр

Гъифари
-Къурбандибир, гъоркьиса хIежал-

де аразул Идараялда рази гьечIел гIе-
мерал рукIана. ТIоцебесеб гIунтIизабу-
леб гIайиб букIана жанир чIолел бакIал 
лъикIал гьечIолъи. Нужеца щиб къимат 
кьолеб гьелъие?

-РукIана гьединал гIадамал. Цо-цоял 
гIадатал рукъзал ккун рукIунги ратила. 
Исана къотIи-къаял гьаризе руго, цересел 
соназ рукIарал гIунгутIаби ккечIого рукIи-
не яхIги бахъун. Гьелъие нижеда церек-
кунисел къотIаби гьаризеги кIвана. Амма 
гIарабияз абухъе, 20-25 проценталъ исана 
рукъзал хиралъизе бегьула. 

-ГIодосан хIежалде унезул тIалабал 
кин тIуразаризе ругел?

-Гъоркьиса нижеца вакилзаби тун рукIа-
на Россиялъул, Азербайжаналъул (кIиябго 
рахъалда) ва СагIудиязул таможниязда. 
Цереккунго таможниязул нухмалъулезул-
гун къотIи-къаялги гьарун рукIана. Гьеб 
хIалтIуе хIажизабаз лъикIаб къимат кьуна. 
Исана нижеца нухда ратулел таможниязде 
вакилзаби ритIизе хIаракат бахъизе буго. 
Гьезул масъала буго хIажизабазда букIу-
неб низам бичIчIизаби, гьезие хехго доку-
ментал цIезе кумек гьаби ва, кьезе кколеб 
магъало бугони, гьелъул къадар бицин. 
Щибаб таможниялда рукIуна жидейго гIа-
рац бахъулел гьоркьохъаби, нилъеда гьеб 
хIукуматалъул низам лъангутIиялдаса пай-
даги босун. Гьел низамал, таможниялъул 
бутIрузда гьикъун, лъазеги гьарун, гьеб 
хIажизабазда бицун, бихьизабун, кьезе 
кколеб къадар гIарцул гурони кьоларе-
духъ, гьениб хIалтIи гьаби, гьелъул кумек 
хIажизабазе щвей буго вакилзабазда 
тIадаб иш. Гьез цониги чиясул я доку-
ментазда, я гIарцуда квер хъвазе гьечIо. 
РакIалде ккезе бегьиларо, нижер вакил 
векерахъдун, щивасул документал цIезе 
кколин. Гьеб хIалтIи гьабе нухмалъулез, 
гьезда кинабго вакилзабаз бихьизабила 
ва бичIчIизабила. 

-Санайил абулеб букIуна нилъер хIа-
жизаби цо бакIалда рукIинаризе кколи-

лан. Амма Маккаялда, ГIарапа магIарда 
гьел щущан рукIуна. ГьечIищ гьеб суал 
роцIинабизе рес?

-БитIараб буго, батIи-батIиял бакIазда 
рукъзал кквеялъ, нилъер гIадамал цойиде 
ракIаризе захIмат букIуна. Исана хьул буго, 
цо авалалда яги районалда гостиницабиги 
ккун, гьел какде-нахъе рачунел автобусал 
щибаб гостиницаялда гIагардасан сверун 
унеб хIал гьабизе. Гьедин хьвадизе рукIи-
не 30 автобусалъе цебеккунисеб къотIиги 
гьабун буго. 

Минаялда, ГIарапаялда ва Муздали-
палда рукIиналъул ва чIеялъул суа-
лалгун ниж дандчIвана Турциялъул, 
Иорданиялъул, Сириялъул хIеж гIуцIулел 
идарабазул нухмалъулелгун. ЛъикIал, пай-
даял малъа-хъваялги щвана. Мисалалъе, 
Сириялъул хIеж гIуцIулев АхIмад Тинавица 
абулеб буго жинца микьабилеб зул-хIиж-
жаялъ Минаялде чадразухъе хIажизаби 
рачунарила – битIахъе къасиго ГIарапалде 
унила. Гьелъ тIубараб къо свак гьечIого 
гIибадаталда тIамизе щолила хIажизабазе. 
Гьадинаб хIалуцараб заманаялъ Минаялда 
гIибадат гьабизе гьеб сордоялъ щолеб 
гьечIила, гьеб заманги жанире-къватIире 
хьвадилаго унеб бугила. Нилъецаги гье-
дин гьабизе бегьула. 

-Гьебгощинаб  хIадурлъи гьабия-
лъул пайда щиб, киналго ине бокьара-
зе хIежалде нух щвечIони?

-Россиялъе чан чиясе виза кьолебали 
лъазабизе ва хIеж гьабизе иналъул къотIи-
къаял хъвазе хIеж-советалъул делегация 
ине буго СагIудиялъе 21-абилеб июналда. 
Гьел нахъруссун хадуб, 29 –абилеб июналъ 
Москваялда гьабизе буго данделъи, щибаб 
регионалъе бакIал рикьулеб. Гьез бихь-
изабураб къадаралда рекъон, июлалъул 
авалалда документал росизе, иншаАлла-
гь, нижецаги байбихьизе буго. Исана хьул 
буго цодагьал цIикIкIун бакIал Россиялъего 
щвелин абун. 

Ахир 
заманалъул 
гIаламатал

ГъалатIалгиГъалатIалги
ритIизарулагоритIизарулаго

Соналдаса соналде цебетIолеб 
буго гIадамазул яшав, 

цIикIкIунеб буго исламияб бичIчIи 
ва гьелдаго цадахъ гIемерлъулел 
руго тIадаб фарз борхизе – хIеж 
гьабизе бокьаралги. Гьезул къадар 
цIикIкIанагIан цIикIкIунел руго 
захIмалъабиги, къвакIулел руго 
законалги. 
ХIежалъул хIалтIи тIаде босун, гьеб 
тIубазабулеб Динияб идараялъул 
отделалъ исана хIалтIи гIуцIулеб 
буго батIияб къагIидаялъ, цересел 
соназул киналго лъикIал ва квешал 
рахъалги хIисабалде росун. Гьеб 
киналъулго бицине ниж дандчIвана хIежалъул отделалъул жавабияв 
хIалтIухъан Къурбандибир ГIумарасхIабовгун.

 (Aхир 10 aб. гьум.)

ЖИНЦА ГЬОБОЛЛЪИ ГЬАБУЛАРЕВ ЧИЯСУЛЪ ЛЪИКIЛЪИ ГЬЕЧIО (ИМАМ АХIМАД)

ХIусайнил хIакъалъулъ 
рачIарал хIадисал

Аварагас  абуна: «ХIусайн вуго дида-
сан (ай дир ясалъул вас), дунги вуго 
ХIусайнидасан (ай нижер цоцазде хурхен, 
бухьен буго). Аллагьасе  вокьула жин-
дие ХIусайн вокьарав. ХIусайн вуго дир 
ясалъул лъималаздасан цо вас. ХIасанги 
ХIусайнги дунялалдасан дир рекIел 
тIугьдул руго. Щив чи вугониги жиндие 
алжаналъул агьлуялде валагьизе бокьун, 
гьев валагье ХIусайниде. Аварагас  
ХIусайн горбода рекIине гьавулаан ва 
абулаан: «Я Аллагь , дие гьав вокьула, 
Дуеги гьав вокьа», - ян.

Абугьурайратидасан бицана: 
«Аварагас жинда цере гьитIинал чагIи 
ХIасанги ХIусайнги гIодор ккараб мехалъ, 
я ХIасан, вахъаян абуна. Цинги аскIой 
йикIарай ФатIиматица абуна, щай дуца 
вахъа ХIасанилан абулеб, ХIусайнил цIар-
ги рехсечIого. Аварагас  жаваб кьуна, 
ЖабрагIил малаикас абулеб буго, гьая, 
ХIусайн, вахъаян», - абун.

ТIабаранияс Жабиридасан бицана. Ниж 
Авараггун  рукIараб мехалъ, кваназе ахIана. 
Гьеб заманалда ХIусайн, гьитIинав чи, нухав 
лъималгун васандулев вукIана. Цинги Авараг 
, нижедаса хехгоги вилълъанхъун, цебе 
кверги битIун, ХIусайнида хадув вилълъана. 
Цин довехун лъутун, цинги гьанивехун лъу-
тулев ХIусайнги вукIана. Ахирги Аварагас 
 ХIусайн ккуна ва, цояб квер нилъалдаги 
лъун, цогияб квер бетIералдаги лъун, гьесда 
къвалги бан, убач гьабуна ва абуна: «ХIусайн 
дидасан вуго ва дун ХIусайнидасан вуго. 
Аллагьасе  вокьаги ХIусайн вокьарав, 
ХIасанги ХIусайнги дир ясалъул лъимал 
руго», - ян. 

Гьединго Ибну ГIасакирица ГIабдуллагь 
бину ЖагIфаридасан бицана: «Авараг  
сапаралдаса вуссиндал, гьевгун дандчI-
вазе рачIунаан гьесул гIагарал лъимал. 
Гьедин Авараг  цо сапаралдаса вачIин-
дал, дун цеве ккана Авараггун  дандчI-
вазе. Гьебмехалъ дун Аварагас  жиндаго 
цевехун (вараниялда яги чуялда) рекIи-
навуна, цинги вачIана ФатIиматил цояв 
вас: я ХIасан, яги ХIусайн. Гьев Аварагас 
 жиндаго нахъехун рекIинавуна, гье-
дин ниж лъабалго цадахъ Мадинаялдеги 
лъугьана», - ян.

ХIусайница Аварагасдасан  
бицараб хIадис

ХIусайница абуна: «Дида рагIана Аварагас 
 абулеб: «Щив чи вугониги жинде къва-
рилъи-балагь щун ва жинцаги абун «Инна 
лиллагьи ва инна илайгьи ражигIун фал-
хIукму лиллагьил гIалиййил кабир», - ян, 
Аллагьас  гьев чиясе кьола гьеб балагьал-
де сабру гьабиялъул кири.

МагIна: «Нилъ киналго руго Аллагьас 
 рижарал Аллагьасул  лагъзал, нилъ 
хун хадур Аллагьасде  руссинеги руго. 
Гьединлъидал кинабго хIукму-къадар 
ТIадегIанав Аллагьасдасан буго». Гьединго 
ХIусайница бицана Аварагас  абунилан: 
«Ралъдалъ гамида рекIиндал, дир умма-
талъе гъанкъиялдаса хвасарлъи, божилъи 
буго: «Бисмиллагьи мажрагьа ва мурса-
гьа инна рабби лагъафурун рахIим», - ан 
абиялъулъ. МагIна: «Аллагьасдалъун буго 
гьалъул билълъинги чIейги, дир Аллагь  
мунагьал чурулев, гурхIулев вуго. Гьединго 
ХIусайница бицана Аварагас  абунилан: 
«Инсанасул ислам берцин гьабулеб жоял-
дасан буго жиндиего кколареб, жиндиего 
къваригIел гьечIеб жо тей», - илан. 

ХIусайнил караматал
ХIусайница ГIабдуллагь бину АбухIисин 

абурав чигун дагIба гьабуна, гьес ХIусайние 
лъим нахъе чIваялъе гIоло, цинги гьев чияс 
ХIусайнида абуна: «Дуда бихьуларищ, лъим 
хъахIилаб зоб гIадин бугеб, АллагьасхIаги, 
дуца гьениса цо къатIрацин гьекъела-
ро, мун къечон хвезегIан», - илан. Цинги 
ХIусайницаги абуна: «Я Аллагь, Дуца гьев 
къечон хвезаве, Дуца гьесул киданиги муна-
гьалги чуруге», - ян. 

ХIумайд бину Муслим абурав чияс бица-
на: «Гьев хвалил унтулъ вугеб мехалъ, дун 
гьесухъе ваккизе ана. АллагьасхIаги, дида 
гьев ватана, кигIан лъим гьекъаниги къечги 
буссинчIого, гьекъанщинабги лагIун ва гьеб 
хIалалда гьесул рухIги босана», - ян. 

Бану Тамим абураб тухумалъул 
ГIабдуллагь бину ХIавзат абурав чияс, 
ХIусайнида цевеги чIун: «Я ХIусайн, я ХIусайн», 
- ан абуна. «Дуе щиб бокьун бугеб?»- ан 
ХIусайница гьикъидал, ГIабдуллагьица 
абуна: «Дуе жужахIалдалъун рохел буго», - ян. 

ХIусайница абуна: «Гуро! Дун унев вуго гурхIу-
лев Аллагьасухъе  ва жиндирго шафагIат 
къабул гьабулев Аварагасухъе », - ян. (Гьеб 
букIана гьез ХIусайнидехун Карбилаалда 
рагъ байбихьараб заман). ХIусайница гьи-
къана гьав щивилан. Гьалмагъзабаз абуна 
ХIавзатил вас вугилан. Цинги ХIусайница 
абуна: «Я БетIергьан, гьав жужахIалде ваче», 
- ян. Гьебмехалъ гьев чи тIад рекIараб чу, цо 
рахъ гIадаб бакIалда хIетIеги тункун, туркIа-
на ва тIурун ана, ХIавзатил васги, чодаса-
ги вортун, узденгалъуб къан хIетIеги хутIун, 
чоца хадувги вехъерхъун, нухаб бугебщинаб 
ганчIидаги гъотIодаги бетIерги кьабулаго, 
хвезегIан чоца хадув вехъерхъана. 

Ясар бину ХIикамица бицана: 
«Карбилаалда ХIусайнил аскар биххарабго, 
гьезул гьениб къайиялда гъоркь букIараб 
миск цониги чIужуялъ (тушбабазул) жиндаго 
бахъичIо, гьелде барас (проказа) унти бахун 
гурони», - ян.

ГIабдуллагь бину ГIамрица 
ХIусайнил хIакъалъулъ абурал 

рагIаби
Ражаъ бину РабигIатидасан ТIабранияс 

бицана: «Дун вукIана Аварагасул  мажги-

талъув ва гьенисан унаго ХIусайница 
нижее салам кьуна. Гьенир рукIарал кина-
зго ХIусайние салам буссинабуна, амма 
ГIабдуллагь бину ГIамр вуцIцIун чIана. Ниж 
киназго салам буссинабун бахъиндал, 
ГIабдуллагь бину ГIамрица «Ва гIалайка 
салам ва рахIматуллагьи ва баракатугьу» 
- ян буссинабуна ва гIадамаздехунги вус-
сун: «Бицинищ нужеего ракьалъул агьлуя-
лъул зобалазул агьлуялъе бищун вокьулев 
щив?» – ан цIехана гьезда. Гьезги бицеян 
абуна. ГIабдуллагьица ХIусайн вугоян абуна. 
Хадубги абуна: «Валлагьи, ниж цоцада 
кIалъачIо «Сафайналда» рагъ ккаралдаса 
(ГIали-асхIабасдаги МугIавиятидаги гьор-
кьоб ижтигьадалдалъун ккун букIараб рагъ). 
Валлагьи, ХIусайн дидаса разилъи дие УхIуд 
мегIергIанасеб месед дир букIиналдаса-
ги бокьилаан», - илан. Цинги АбусагIидица 
мун гьесухъе вилълъинарищан гьикъидал, 
вилълъиниланги абун, ниж ХIусайнихъе 
цадахъ ана. АбусагIидица жанире лъугьине 
ХIусайнидаса изну тIалаб гьабуна. Изнуги 
щун жанире лъугьиндал, АбусагIидица бица-

на ГIабдуллагьица ХIусайнил хIакъалъулъ 
абураб жо. ХIусайница: «Гьединищ дуца 
абураб, дуда лъалищ дун зобалазул агьлу-
ялъе бищун вокьулев вукIин?» - ан гьи-
къана. ГIабдуллагьицаги, КагIбаялъул 
БетIергьанлъун вугев АллагьасхIаги, мун 
ракьалъул агьлуялъул зобалазул агьлуялъе 
бищун вокьулев вуго», - ян жаваб гьабу-
на. Цинги ХIусайница гьикъана: «Сунцаха 
мун вачарав дидехунги дир инсудехун-
ги «Сафайналда» рагъ гьабизе?» - абун. 
ГIабдуллагьица жаваб гьабуна: «Цо къоя-
лъ дир эмен ГIамрица Аварагасде  гIарз 
бахъун абуна, дир вас ГIабдуллагьица къад 
кIалги ккола къаси сордоги чIаго гьабула- 
ян. (ГIамрица гIарз бахъана васасда ракI 
бухIун, гьесда гурхIун). Цинги Аварагас  
дида абуна: «Дуца какги бай, мун кьижизеги 
кьижа, къад кIалги ккве, биччазе мех щвара-
бго, биччазеги биччай, дурго эмен ГIамруеги 
мун мутIигIлъе», - ян. «Сафайналъул» рагъ 
бугеб къоялъ дида инсуца Аллагьасул  
цIарги бахъун гьарана МугIавиятил рахъалда 
вукIаян. Валлагьи, дун гьезул бо гIемер гьа-
бизелъунги гьелгун вукIинчIо, гьезие гIоло 
дица хвалченги бахъичIо, дица хечги тунки-
чIо ва дица чIорги речIчIичIо», - ян. Цинги 
ХIусайница абуна: «Дуда лъалеб букIинчIищ, 
Аллагьасдеги  гIасилъун, Аллагьас  рижа-

рал гIадамазухъ гIенеккизе бегьулареблъи?» 
- ян. ГIабдуллагьица: «Лъала», - ян жаваб 
кьун, ХIусайница бицараб къабул гьабуна. 

МугIавият хвей ва гьес 
ХIусайнил гьабулеб букIараб 

адаб
МугIавиятица, бусурбабазул ханлъун 

вугеб мехалъ, жиндирго рагIияталда гурхIел 
гьабулаан, хасго гьес Аварагасул  агьлу 
аскIоб бачун хьихьулаан. МугIавиятица 
ХIусайнилгун мушавара гьабун гурони 
щибго жо гьабулароан. Гьединаб хIалал-
да Аварагасул  агьлуялъул адабги гьабун 
тIамуна МугIавиятица жиндирго ханлъи. 
Маккаялде хIежги гьабун нахъвуссун вачIу-
нев МугIавият нухда унтана. Гьесда лъана гьеб 
унтудаса живго ворчIулареблъи ва, жиндир-
го вас Язид аскIовеги ахIун, гьесие васиятал 
гьаруна. Гьединго МугIавиятица, Шамалъул 
агьлуги разилъун, жиндирго бакIалда хали-
фалъун жиндирго вас Язид тана. Халифалъи 
Язидида тIадкъалеб мехалъ, Аварагасул  
агьлуялъул адаб рехугеян аманатги гьа-
буна. Хасго ХIусайн дуца чIвазе гуриланги 
абуна. ХIакъикъияб халафаталъул агьлу гьел 
ругиланги (ай Аварагасул  агьлу), дагьаб 
мехалъ халифалъиги гьабун, ХIусайнихъе 
кьеян абуна МугIавиятица. Гьединал васия-
тал жиндирго васасеги гьарун, ккараб муна-
гь- хатIаялдаса тавбуги гьабун, МугIавият ана 
ахираталъул рокъове. 

Язид ханлъун вахъин ва гьес 
гьарурал питнаби

Язидица, эменги вукъун тагIзият тIубан 
хадуб, жиндирго сверухълъиги бакIарун, 
кваназарун ва жа гьекъезабун, жиндирго 
ханлъи чурана. Жиндиего инсуца гьабу-
раб васиятги цIуничIого гьес, Аварагасул  
агьлуялъул адабги тана. Къварилъи гуреб жо 
гьезиеги гьабичIо, гьезие бихьизабун букIа-
раб нафакъагицин къотIизабуна. Язидица 
зулму гьабизе байбихьидал, ХIусайница 
жиндирго яц Сакинатилгун ургъел бикьана 
ва Макка-Мадинаялде тIадвуссине бокьун 
бугилан гьелъулгун мушавара гьабуна. 
Сакинатги ХIусайнил пикруялда разилъана, 
амма Язидил макруялдаса хIинкъун, гьесухъа 
изну босизе ккелилан абуна. Гьебмехалъ 
ХIусайница Язидихъе кагъат хъвана, жиндие 
Мадинаялде тIадвуссине бокьи загьир гьабун. 
Язидица дуе бокьаралъуве ине изну бугилан 
хъачIаб жаваб гьабуна. ХIусайн жиндирго 
хъизан-агьлугун, нухаб захIмалъи, ракъи-
къечги хIехьон, Мадинаялде щвана. ХIусайн 
Мадинаялде щведал, гьенив тун вукIарав 
жиндирго вац МухIаммад ХIанифиййатгун 
дандчIвана. Рохалилаб дандчIвайги гьа-
бун, ХIусайнги МухIаммад ХIанифиййатги, 
Аварагасухъе  зияраталъеги ун, ракIал 
нуралъулги цIун тIадруссана. Гьеб гIужалъ 
жиндирго эмен МугIавиятица Мадинаялда 
амирлъун тун вукIарав Марван бину ХIакамги 
вахъун, Язидица гьесул бакIалда Валид бину 
ГIутбат тун вукIана. Гьебмехалъ Язидил амру-
ялдалъун гьев Валидица ХIусайнги Ибну 
Зубайрги Язидие мутIигIлъиялъул гьа базе 
ахIана. 

  Хадусеб букIине буго (иншааллагь)

АВАРАГАСУЛ  АГЬЛУ

Аварагасул Аварагасул  ясалъул вас  ясалъул вас 
ХХIУСАЙНIУСАЙН

РУБРИКА БАЧУНЕБ БУГО

МухIаммаднур 
МУХIАММАДОВАС

Байбихьи – 1 аб. гьум.

ТIАДЧАГIАЗЕ 
НАСИХIАТАЛ

ИМАМ ГЪАЗАЛИЛ ДАРСАЛ

ЛЪИКIАЛ ГIАМАЛАЛ АЛЖАНАЛЪУЛ ГIАМАЛАЗДАСА ККОЛА (ТIАБАРАНИ)

Цересел пачабазул 
калам

Ануширванил букIана 
Бахизар абун цIар бугеб 

цIибил бижулеб бакI. Цо нухалъ 
гьенире ракIарана Византиялъул 
къирал ЯгIуф, Индиялъул пача 
ва живго Ануширван. РитIухъав 
Ануширванихъ гьоболлъи балаго, 
гьезул щивас рицунаан цо-цо 
гIакълу щолел магIнаял харбал. 
Къайсарица абуна: «Дунялалда 
тIад лъикIлъи гьабиялдаса 
тIадегIанаб щибго гьечIо ва 
пачаяс жиндир хIакъалъулъ тараб 
лъикIаб цIаралдасаги лъикIаб 
ракIалдещвеялдасаги тIадегIанаб 
жо щибго гьечIо. «Щай нилъ 
гьев гIадинал рукIинчIел?» - абун 
гIадамаз гьев хун хадуб абулев 
чиясдаса лъикIавги гьечIо», - ян.

Гьебмехалъ Ануширваница абуна: 
«РачIаха нилъеца лъикIаб ишги лъикIаб гIа-
малги гьабизе, гIицIго лъикIлъиялда тIад-
чIейги гьабизе!» - ян. Къайсарица абуна: 
«ЛъикIлъиялда тIад нилъ ургъулел ругогIан, 
нилъеца лъикIлъиги гьабизе буго. Дуца 
лъикIлъи гьабунагIан, мун мурадалдеги 
щвела», - ян. ЯгIуфица абуна: «Аллагьас 
цIунаги нилъ, жиб тIатани, нилъ хIакъир 
гьарулеб, рагIун абуни, нилъ нечезарулеб 
пикруялдаса, иш гьабун рагIалде бахъани, 
тавбуялде тIамулеб гIамалалдасаги», - ян. 
Къайсарица Ануширванида гьикъана: «Дуе 
бищунго щиб бокьулеб?» - илан. «ГIицIго 
дица жиндир мурад тIубазе бокьарав чи 
вугони, гьесул мурад тIубазе бокьула дие», 
– ян абуна гьес. Къайсарица абуна: «Хадуб 
хIинкъичIого вукIине дица яхI бахъула 
мунагьал гьаричIого тезе», - ян.

Я муъминзабазул амир, балагье тIадча-
гIаз жидерго вилаяталъул, жидер цIобал-
да бугеб халкъалъул кин тIалаб гьабулеб 
букIарабали. Мунги гIенеккизе ккола цере 
рукIарал тIадчагIазул рагIабазухъ, лъазе 
ккола гьезул иш, цIализе ккола гьез хъван 
нахъе тараб, лъазе ккола гьезул ритIухъ-
лъиялъул, хIукму-суд къотIиялъул, лъикIал 
гIамалазул хIакъалъулъ хъварабги, ахир 
къиямасеб къо чIезегIан гIадамаца гье-
зул хIакъалъулъ бицунелъухъги гIенеккизе 
ккола.

ГIумар-асхIабасул 
ритIухълъи

Муъминзабазул амир, жиндаса Аллагь 
 разилъаяв ГIумар бину ХатIаб вукIана 
ритIухъав хIаким. Гьесул ритIухълъиялъ 
жиндирго васцин течIо тамихIалде цIачIо-
го. Гьес хъулухъалде витIулев сардарасда 
абулаан: «Нужеца нужеего ритIухъал хIай-
ванал ричун росе, ярагъги босе нужеего 
щвараб мухьалъухъ, бусурбабазул хазина-
ялде кверги бегьуге», – ян.

ГIабдурахIман бину ГIавфица бицунаан: 

«Цо сордоялъ дун муъминзабазул амир 
ГIумар бину ХатIабица ахIана жиндихъего 
ва абуна: «Шагьаралъул кавабахъ чIун буго 
къапила. Дун хIинкъун вуго гьел кьижун 
ругебгIан заманаялъ лъица бугониги гье-
зул жо бикъилилан», - абун. Дун гьевгун 
цадахъ гьениве ана. Шагьаралъул кава-
бахъе гIагарлъаралго, гьес дида абуна: 
«Мун кьижа», – ян ва живго гьелги цIунун 
чIана».

Жиндаса Аллагь  разилъаяв халиф 
ГIумарица абулаан: «Дун бусурбабазул хIа-
жалъи цIехон нилъер пачалихъалъул ракь 
сверизе ине ккола. Щайгурелъул нухлул 
рикIкIалъиялъ жидерго хIажалъи-къва-
ригIел бицун дихъе рачIине кIоларел гIада-
мал ругелъул гьенир. Гьелде тIадеги, дирго 
халифаталъул ракь бихьизе ине ккола дун, 
гьенир дица тIамурал сардаразул хIалтIи-
иш кин бугебали хал-шалги гьабизе ккола 
дица», – ян. Гьеле гьединаб даражаялъул 
гIадат-гIамал бугев чи вукIана ГIумар.

Зайд бину Асламица бицунеб буго: «Цо 
сордоялъ жиндаса Аллагь  разилъаяв 
ГIумар бину ХатIабица хъаравулзабазда 
цадахъ свери бахъулеб букIаго, дица, гье-
сда хадувги ун, гьикъана: «Дуца изну кьо-
лищ дун дуда цадахъ вилълъине?» - ян. 
Гьес абуна: «Кьола», – ян. Ниж шагьарал-
даса къватIире рахъараб мехалъ, нижеда 
доба рикIкIада цо цIа бихьана ва ракIал-
де ккана гьел сапаралъ рахъарал, сордо 
борчIизе рещтIарал нухлулал ратилилан. 
Ниж цIа бугеб бакIалде гIагардегIан ана. 
Гьений ятана цо къоролай лъабго гIоду-
леб лъимергун цадахъ. Гьелъ, цIаги бакун, 
цIеда хьагги лъун, гьарулеб букIана: «Я 
Аллагь , дидаги ГIумаридаги аскIоб Дур 
 ритIухълъи гьарула дица. Гьев гIорцIун, 
ниж ракъун ругелъул, босе гьесухъа нижее 
кколеб», - абун. ГIумарида гьеб рагIидал, 
аскIовеги ун, саламги кьун, гьелда гьи-
къана: «Дун аскIове вачIине изну кьолищ 
дуца?» – ян. Гьелъ абуна: «Аллагьасул  
цIаралдалъун лъикIлъиялъе вачIунев вата-
ни, бегьула», – ян. ГIумар аскIовегIанги 
ун, гьелъул рукIа-рахъин, лъималазул хIал 
цIехана. Гьелъ жаваб кьуна: «Гьал лъималги 
рачун дун рикIкIадасан ячIана. Дунги дир 
лъималги ракъун руго. Дун гьезул ургъа-
лилъе ккун йиго. Гьел, ракъиялъги свакая-
лъги тату хун, макьу щоларого руго», – ян. 
ГIумарица гьикъана: «Щибха гьеб хьагида 
жаниб бугеб?» – ан. Гьелъ абуна: «Дица гье-
нибе жанибе лъим тIун буго, лъималазда 
квен хIадурулеб бугин ккун, гьелъухъ рала-
гьун чIеялъ кьижун ккелародаян», - абун. 

Хадуб Зайд бину Асламица абуна: 
«Муъминзабазул амир шагьаралде тIад-
вуссана ва ханжу бичулев чиясул тука-
де ана, гьесухъа хъап ханждал босана. 

Хадувги гьан бичулеб тукадеги ун, кьарияб 
гьанги босун, гъажалде гьебги рехун, дой 
гIаданалъухъеги гьелъул лъималазухъеги 
ана. Дица гьесда абуна: «Я муъминзабазул 
амир, кье дихъе, дица босила гьеб дур 
рахъалдасан», – абун. Гьес жаваб кьуна: 
«Жакъа дунялалда дуца дир бакIалда гьаб 
кодобе босани, метер Къиямасеб къоялъ 
дитIе ккараб бакIаб гьир лъица дида тIаса 
босизе бугеб? Дидаги дой диде хьандарай 
гIаданалдаги гьоркьор щал чIезе ругел?» 
– ан. Цинги гIодулаго гьев ана дой гIада-
налъухъе. Гьелъ баркала кьуна ва абуна: 
«Аллагьас  кири гIемер гьабеги дуе», 
- ян. ГIумарица, цо гьанал кесекги дагьаб 
ханжуги босун, цIеде рехана. Хьагиниб 
бугебщинаб белъун бахъинегIан бакун 
цIагун, щибаб нухалъ гьеб ссвине бахъ-
ани, рохъдоде пун рекIинабун, гьенисан 
рахъу гьурмаде речIчIулеб бугониги, цIа 
чIезабуна гьес. Квен белъун бахъарабго, 
суркIбухъеги тIун, лъималги гьей гIаданги 

кваназаруна. Цинги гьес чIужугIаданалда 
абуна: «Гьарула ГIумариде хьандоге, гье-
сда нужер хIакъалъулъ щибго лъалароан», 
- илан.

ГIумар бину
ГIабдулгIазизил 
ритIухълъи

ГIумар бину ГIабдулгIазизица бусурба-
базул байтул малалда тIад тарав хазиначия-
сда цIехана: «ГIумар бину ГIабдулгIазизица 
хазинаялдаса гIарац босулаанищ?» – илан. 
Гьес абуна: «Байбихьуда гьесул щибго рес 
гьечIеб мехалъ, кваназе жо босизе дагьа-
макъаб гIарац босулаан. Хадуб гьесул 
цодагьаб рес ккарабго, гьес тIадги бусси-
набулаан», - абун. Цо нухалъ гIадамазда 
цеве вахъун вагIза гьабулаго, гьес абуна: 
«Аллагьасул  Расул  чIаго вукIараб 
мехалда, гьесде вахIю рещтIиналдалъун 
нилъеда лъалаан инсанасул батIиниябги 
загьириябги рахъ, лъикIаб букIа, квешаб 
букIа. Гьанже Аллагьасул  калам рещтIу-
нареб мехалъ нилъ ралагьула гIадамазул 
нилъеда бихьулеб тIасияб рахъалде, гIицI-
го цо Аллагьасда  гурони лъаларо гьезул 
батIинияб рахъалъул хIакъалъулъ. Дица ва 
дир хъулухъчагIаз рагIи кьолеб буго, ихти-
яр гьечIого нижеца хазинаялъуса щибго 
босизеги гьечIо, щибго кибениги кьезеги 
гьечIо», – ян. 

Нужер ракI чIезе бокьани хIаким-
забазул лъикIаб цIар иналъе гIилла гье-
зул ритIухълъи, Аллагьасукьа  хIин-
къи букIиналда, гIенекке ГIумар бину 
ГIабдулгIазизил хIакъалъулъ хабаралъухъ. 

Ункъавго ритIухъав халифа рикIкIинчIого, 
цоги хIакимзабазда гьоркьов гьесиегIан 
рецц-бакъ, лъикIаб цIар щварав чи цони-
ги вукIинчIо. ГьесиегIан цIакъ дугIа гьа-
булевги, гьесулгIан къимат гьабулевги чи 
вукIинчIо, щай абуни гьев вукIана ритIухъ-
ав, Аллагьасукьа  хIинкъулев, гIамал лъи-
кIав, ракI лъикIав инсан.

Цо соналъ ГIумар бину ГIабдулгIазизица 
хIакимлъи гьабулеб заманалда кутакаб 
ракъи ккана. Гьесухъе гIарабазул туху-
малъул вакилзаби рачIана ва гьез хIаки-
масда кIалъазе цо чи вакил гьавуна. Гьес 
абуна: «Я муъминзабазул амир, ниж духъе 
рачIун руго кутакаб хIажалъи ккеялъ. 
Ракъиялъул кутакалъ нижер черхалъул 
тIом бакъван буго. Хазинаялдаса гурони 
нижее хвасарлъи щвезе рес гьечIо. Гьеб 
гIарац ялъуни Аллагьасул  букIине ккола, 
ялъуни Гьесул  лагъзадерил, ялъуни дур 
букIине ккола. Гьеб Аллагьасул  батани, 
Гьев  гьелде хIажатав гьечIо. Аллагьасул 
 лагъзадерил батани, кье нижее гьеб. 
Дур кколеб батани, нижее садакъа кье 
гьелдасан, Аллагьас  садакъа кьуразе 
кири хъвалелъул», – ан. ГIумар гIодана ва 
абуна: «Дуца абухъе, гьеб гIарац садакъа-
дул гIарац ккола», - ян. Цинги гьез амру 
кьола хазинаялъуса гIарац кьезе.

ГIарабав нуцIил кIалтIе унелъул, 
ГIумарица гьесда абуна: «Я лъикIав инсан, 
дуца гIадамазул гьари дихъе босун 
бачIараб гIадин, дир гьари ТIадегIанав 
Аллагьасухъеги  босеха дуца», – ян. 
ГIарабав гьесдехунги вуссун кIалъана: «Я 
Аллагь , Дур хIалкIолъиялдалъун, кIо-
долъиялдалъун гьарула, нижее – Дур  
лагъзадерие ГIумарица гьабураб лъи-
кIлъиялъухъ гьесие кири хъвай Дуца », 
– ян. Гьеб дугIа гьабун бахъиналдего лъун 
бачIана накIкI, тIупан тIун чваххана цIад. 

Бицен буго цо сордоялъ ГIумар бину 
ГIабдулгIазиз жиндирго вилаяталъул гIада-
маздаса рачIарал гIарзаби, гьариял цIалу-

лев вукIанила чирахъул канлъухъе. ТIадеги 
вачIун, гьесул лагъ ГIумарил рукъалда хур-
хараб цо щибалиго жо бицине жуван вуго. 
ГIумарица абун буго: «Цин чирахъ свинабе, 
гьелда жаниб батIияб жоялъе жиб хIалтIи-
забизе бегьулареб, бусурбабазул хазина-
ялдасан босараб нах бугелъул, хадуб бице 
дуе хIажатаб», - илан.

Гьеле гьединаб букIана гьев хIакимасул 
ритIухъаб гIамал, буголъиялъе цIуна-къай 
гьабулеб гьесул гIадат. 

РУБРИКА БАЧУНЕБ БУГО

Мариза
МУХIАМАДОВАЛЪ

НИГIМАТАЛ ЦОГИДАЗДЕ РУССИНАРУЛА (ТIАБАРАНИ)

Имам ЯфигIияс бицана, 
Юсуфул Гьамдани вукIанилан кIу-
дияб макъамалъул ва караматал 
ругев инсан. Гьес гIелму малъа-
на ГIиракъалда, Асфагьаналда, 
Самаркъандалда, Бухараялда. Гьев 
вукIана лъикIав вагIзачилъунги ва 
гьесдаса пайда босана гIемераб 
халкъалъ. Гьес цодагьаб замана-
ялъ гIумру гьабуна Марваялда. 
Хадуб гьенисаги гочун, гьев ана 
Гьираталде. Хадубги гьенисаги 
тIадвуссун, нахъеги Марваялде 
вачIана. Гьедин чанго нухалъ 
Марваялде Гьираталде гочана 
гьев. Ахирисеб нухалъ Марваялде 
унаго, нухда хвана ва гьенив 
вукъана. 

Жиндир заманалъул ШафигIияб 
мазгьабалъул гIалимзабазул имам 
АбусагIид  ГIабдуллагьидасанги  гьа-
дин бицана. «Дун ана Багъдадалде 
гIелму тIалаб гьабизе. Гьенив дун-
гун данделъана Ибну-Сакъа абу-
лев чи ва дица гIелму цIалиялъулъ 
гьалмагълъиги гьабуна гьесулгун. 
КIиялго цадахъ лъикIал чагIазде 
зияраталъги унаан ниж. Гьеб зама-
налда Багъдадалда вукIана цо чи, 
жинде гIадамаз гъавсилан абулев, 
бокьараб заманалда гIадамазе 
жив загьирлъулев ва цевеса тIа-
гIунги унев. (Гьев ккола Юсуфул 
Гьамдани, Накъшубандияб силси-
латалъул шайих, гьесул хобги буго 
Туркменистаналда Байрам-ГIали 
абураб бакIалда. Жакъаги гьенибе 
зияраталъе гIемераб гIалам хьва-
дула ва гьесдасан баракат тIалаб 
гьабула). Цо къоялъ ниж кIиясго 
къасд гьабуна гьитIинав гIолохъ-
анчи ГIабдулкъадир Геланигун 
цадахъ дов гъавсасухъе зияраталъ 
ине. Нухда унаго, ибну-Сакъаца 
абуна: «Дица кьезе буго дов гъав-
сасе цо суал, жаваб гьабизе гьев 
гIажизлъулеб», - абун. Дицаги 
абуна суал кьелин досие, кинаб 
жавабдай кьолаян халги гьабила-
ян. ГIабдулкъадир Геланияс абуна: 
«Аллагьас  цIунаги дун, гьесда 
цевеги чIун, гьесие суал кьеялдаса, 
дицани гьев вихьиялдалъун, гье-
сул баракат тIалаб гьабила, тIокIаб 
дир мурадги гьечIо», - абун. 

Цинги жал гьев гъавсасул 
бакIалде щведал, гьес, ццим 
бахъараб балагьиги гьабун, ибну-
Сакъаде абуна: «Дуцайищ кьолеб 
дие суал, жавабалъе дун гIажиз-
лъулеб? Гьеб дур суалги гьаб буго, 

гьелъие жавабги гьаб буго», - ян. 
Ай гьикъилелдего досул суалги 
бицана, жинцаго жавабги гьабуна. 
Хадубги абуна ибну-Сакъаде гъав-
сас: «Дида бихьулеб буго дур гIа-
далъа тIаде купруялъул цIа буру-
леб», -абун. Дидеги абуна гъавсас: 
«Я ГIабдуллагь! Дуцагийищ, дие 
суалги кьун, жавабалъе хъаравул-
лъи кквезе бугеб, гьеб дур суалги 
гьаб буго, гьелъие жавабги гьаб 
буго»,-ян. Ай добго хIалалъ гьи-
къилелдего суалги бицун, жаваб 
гьабуна ГIабдуллагьие. Хадубги 
абуна гьес дидехун: «Мунги 
ГIабдуллагь, гIундузде щвезегIан 
байтул-малалъулъ къазе вуго, 
адаб тей сабаблъун», - абун. Цинги 
гъавсас ГIабдулкъадир Гелани 
аскIовеги ахIун, цIакъ кIодо гьа-
вуна ва гьесдехун абуна: «Я 
ГIабдулкъадир, дуца рази гьавуна 
Аллагь  ва Аллагьасул  Расул, 
берцинаб адаб гьабиялдалъун», - 
абун. Хадубги тIаде жубана: «Дида 
мун вихьулев вуго Багъдадалда 
борхатаб тахида, ай тIадегIанаб 
макъамалда, вукIун халкъалде 
кIалъалев, дир хIатIал руго дир 
заманалъул киналниги вализаба-
зул габуралда тIад» - абун. Хадубги 
ГIабдуллагьица бицунеб буго: 
«ГIабдулкъадир Геланиясул иш 
гъавсас абухъе ккана. Гьесул зама-
налда киналниги гIуламаал, гIа-
рифунал ва кинабго халкъ гьесие 
мукIурлъунги букIана. Бищунго 
Аллагьасде  гIагарлъарав, кIуди-
яб макъамалъул чи гьев вукIинал-
де тIоритIел гьабулел гIаламаталги 
гьесдасан загьирлъана ва дол 
рагIабиги абуна», - ян. (Танбигь: 
Дол чIухIун абурал рагIабиян 
ракIалде ккоге. Гъайбаталъулъ абу-
рал рагIаби руго, ай Аллагьасулъ 
 паналъун вугеб хIалалъ). Ибну-
Сакъаян абуни, шаргIияб гIел-
муги цIалун, кутакалда гъорлъе 
ккарав, лебаллъиялъе гIорхъи 
гьечIев, пасахIатав, машгьурав 
чиги лъугьун, халифаяс гьев витIа-
на румазул ханасухъе расуллъун. 
Гьадав ханасда гьесул пасахIалъи-
ги, гIелмуялъе лебаллъиги, гьу-
нарги бихьидал, гьесдехун хIасад 
ккун, гьевгун бахIсалъе ханас 
ракIарана хъанчил агьлуялъул 
гIемерал чIахIиял гIалимзаби. Гьел 
киназдасагоги гьев бергьиндал, 
гьабизе жо тIагIарав ханас гьесда 
йихьизе гьаюна жиндирго яс ва 

гьей тIамуна гьев къосине гьави-
зе. Къокъго абуни, ибну-Сакъаца 
ханасда гьей яс кьеян гьарана. 
Ханас шартIги гьабуна яс гьесие 
кьеялъе гьев исламияб динги 
рехун тун насранияб диналде 
вачIин. Гьеб шартIги къабул гьабун, 
исламалдасаги ватIалъун, хъанчил 
агьлуялъул динги къабул гьабун, 

ибну-Сакъаца ханасул яс ячана. 
Гьелдаса хадув ибну-Сакъа унта-
на, цинги ханас къватIивеги рехун, 
базар-къватIахъ гьардохъанлъун 
свердилев вукIана. Цевего ибну-
Сакъа лъалев вукIарав цо чияс гье-
сда гьикъана, гьев гьедин басрияб 
куцалда ватидал, гьаб щиб дуе 
ккараб жоян абун. Гьес жавабги 
гьабуна: «Гьалеха гьаб къварилъи, 
басралъи рещтIанаха диде тIаде», 
- ян. РещтIиналъе ккараб сабабги 
рехсана жинцаго. Къуръаналъул 
кIоченчIого ракIалда хутIараб 
жого бугищ дудаян абун дов чияс 
гьикъидалги, ибну-Сакъаца цо аят 
цIалана, гьаб аят гурони лъалеб 
жо гьечIоянги абун.

Гьебги буго, Къиямасеб къоя-
лъ капурзабаз нижги дунялалда 
бусурбабилъун ратун рукIарала-
нийилан абулеб магIнаялъул аят.

Гьав ибну-Сакъагун дандчIва-
рав чияс бицунеб буго, гьелдаса 
хадувги жив анилан ибну-Сакъаде 
ваккизе, гьев жинда холев ватани-
ла, цинги жинца гьев къиблаялде-
хун вуссинавунила, гьевин абуни 
бакъ баккудехун вуссун гурони 
чIечIилан. КIиабизеги вуссинаву-
нила жинца гьев къиблаялде, гьеб 
мехалъги чIечIила бакъ баккуде-
хун вуссун гурони. Ай насрания-
зул къиблаялдехун вуссун гурони. 
Гьедин рухIги бахъанила, бакъ-
баккул рахъалде гьумерги буссун. 
Гъавсас жиндего абурал рагIаби-
ги такрар гьарулаго бахъана гье-
сул рухI. Дунги, ай ГIабдуллагь, 
Димишкъиялде ана, гьенив вукIа-
рав СултIан Нурудиница хIалицаго 
гIадин вакъфуялъул боцIи-малалда 
тIад хIакимлъунги тIамун, гъавсас 
абухъе дунялалъул бечелъи-малги 
данде билълъун, гIундузде щвезе-
гIан гьелъулъги къан хутIана.

Гьаб къисаялдасан бихьулеб 
буго кигIан гъварилъуде ваккун 
иш лъалев чи Юсуфул Гьамдани 
вукIаравали ва гьединго гьениса 
гIакълу бугев чияс росизе бегьу-
ла гIемерал дарсалги. Хвелалде 
цебе гьес аскIоре ахIана жиндирго 
муридзаби ва, гьездаса ункъоял 
тIасаги рищун, жиндирго халипа-
билъун гьаруна ва изну кьуна. Гьев 
хвана 535-абилеб соналъ.

Аллагьас  гьединал акътIа-
базул баракатги кумекги камугеги 
нилъее. Амин. 

Аллагьас  хъван батани, чи 
гъоркь хутIичIого, ине бокьарал 
хIежалде рорчIила. Нагагь дагьал 
гурони бакIал щвечIони, тIоцебе-
себ иргаялда ритIизе руго цони-
ги нухалъ инчIел гIадамал, хадур 
гъоркьиса виза щвечIел, хадур-
цере документал жанире кьурал. 

-МахIрамиял цадахъ гьечIо-
го сапаралде рахъунел ручча-
базул суал кидаго борхула. 
Нужеда щибниги хисизабизе 
кIоларищ гьелъул?

-ТIоцебесеб иргаялда, хIежал-
де унел чагIи ккола бусурбаби, 
гьеб сапарги гIибадаталъе гьа-
булеб бугелъул, кинавго чиясда 
бичIчIизе ккола кигIан къадаралъ 
шаргIияб нух, къанун жинца цIу-
нулеб бугебали. Гьереси-документ 
гьабунги унел руго. Нижеца кинха 
гьеб тIатинабилеб, гьеб щивасул 
намусалда тела. Амма росдал 
имамасда букIина хIакъ, гьеди-
нал руччаби унел ругеблъи лъан, 
квал-квал гьабичIони. ГIалимзабаз 
абулеб буго, суннатаб хIеж гьаби-
зе унел ругила, хIарамал ишалги 
гьарун. Щиб кириги баракатги 

гьединаб сапаралдаса букIинеб. 
ТIадежоялъе, цадахъ ругезул 
жидеда ццим бахъиналъул муна-
гьги буго гьезие. Росдал имамасда-
са тIалаб гьабизе буго хIежалъул 
арканал лъаялъул ва махIрамияв 
чи вихьизавураб справка. 

-Минаялда гIорхъи тун 
жанирехун сордо баялда тIасан 
санайил букIуна дагIба. Исанаги 
гьединго букIине батилаха…

-ГIорхъи тун къватIибехун 
рихьизарун  рукIуна нилъер хIажи-
забазе бакIал. Гьениб базе кколеб 
буго цохIого цо тIоцебесеб сордо. 
Нахъисеб кIиябго сордо базе тур-
казухъа чадрал тIалаб гьарула, 
гьел нахъе унелъул. Гьеле гьеб 
тIоцебесеб сордоялда тIасан буго 
ахIи-хIур. Цо-цояз гьабулеб жо 
буго, сардил цIикIкIарасеб заман, 
жанирехунги рачIун, гьениб бала, 
хадур уна жидерго гIорхъи тун 
къватIирехун ругел чадразухъе. 
Щай абуни сордоялъул цIикIкIа-
расеб заман Минаялъул ракьалда 
бани гIолелъул. БачIого хутIани, 
тIаде гIакIа ккола. ГIорхъабазда 
жанирехун чIеялъул суал цо-кIиго 
соналдасан лъугIилин ккола дида. 

Щай абуни Минаялда кIуди-кIуди-
ял гостиницаби разе байбихьун 
буго. Гьел лъугIарабго, суалги тIу-
бала, иншаАллагь!

-Исанасеб гIумраялде-
ги ракIаризе байбихьун буго 
нужеца документал. Кин гьеб 
тIобитIизе бугеб?

-ГIумраялъе нижеца къотIи-
къаял гьарун руго. Кинабниги 
15 къо уна гьеб сапаралда. 
МахIачхъалаялдаса роржуна само-
леталда Иорданиялде. Гьениса 
– автобусазда, Мадинаялда щуго 
(бокьани, микьго) къо бала, хадуб 
Маккаялда рала хутIарал къоял 
ва нахъруссуна гьебго нухалъ. 
Гостиницабиги щибаб какде 
ХIарамалде щолеб гIагарлъуда 
рукIине руго. Кинабниги данде 
босун, гIумраялъул багьа кколеб 
буго 29 азарго гъурущ, рама-
зан моцIалъ хутIун, квен-тIехги 
малъичIого. Рейсал гьаризе руго, 
щибаб самолеталъе гIадамал гIу-
ралго. Цере гIадин, цохIо рамазан 
моцIалъ гьарун толел гьечIо ниже-
ца. ГIумраялде ине рес бугев чи 
вачIине бегьула Идараялде. 

-ГIумраялъ дореги ун, нахъ-

руссинчIого чIолелги рукIана 
гIадамал. Нужеда кIвезе бугищ 
гьел киналго ракIаризе?

-ТIоцебесеб иргаялда, гIумра 
гьабизе биччаларо хасаб, кIуди-
яб къадар гIарцул гъоркьлъалие 
сагIудиязул банкалда лъечIого. 
Нижеда ватана гьеб кьолев чи ва 
лъун буго гIарацги. Щивав гIумра-
ялъул нияталда къватIиве вахъу-
нев чиясда лъазе ккела жив дова 
вахчун чIеялъ тIолго Россиялдаса 
рачIунел хIажизабазе квалквал 
ккезе букIин. Жидер закон хвеза-
бурал пачалихъазе хадусеб соналъ 
визаби лъезе инкар кквезе хIукму 
гьабун буго сагIудияз. Нижецаги, 
кIвараб хIалалъ, гIумра лъугIун 
хадуб киналго тIадруссинаризе яхI 
бахъила. Нагагьлъун мутIигIлъу-
ларев чи ккани, нижеца посоль-
ствоялде цIарал ва адресал кьун, 
тIокIав гьев хIеж-гIумраялде вич-
чалареб хIал гьабизе буго. Кинабго 
бараб буго щивасул иманалъул 
щулалъиялда. Хьул буго дагъиста-
ниязул гьеб къвакIун батилин.

 Гара-чIвари гьабуна 
МухIаммадрасул 

ГIУМАРОВАС

Юсуф АбуягIкъуб Гьамдани

Юсуфул Гьамдани гьавуна ункънусиялда кIикъоабилеб 
соналъ Ираналъул Гьамдан абулеб шагьаралда. 

АнцIила микьго сон бараб мехалъ гьес, гIелму тIалаб 
гьабун, Багъдадалде сапар гьабуна. Гьес гьениб гIелму 
босана АбуисхIакъидаса. Гьединго гьес гIелму цIалана 
Бухараялда, Асфагьаналда. Гьев гIелмуялъухъ гIенеккана 
ГIиракъалдаги, Хорасаналдаги, Хорезмалдаги ва гьенив 
рагIи билълъаравлъун, халкъалъе къабулавлъун лъугьана. 
Хадуб гьев, гIадамаздасаги ватIалъун, Зур магIарда 
гIибадаталде машгъуллъана. Гьес тIарикъат босана 
ГIабдуллагь Жувайниясдасаги, ХIасан Самнасиясдасанги, 
АбугIали Фармадиясдасанги. 

АВАРАГАСУЛ  ВАРИСЗАБИ НАКЪИТ

ГъалатIалгиГъалатIалги
ритIизарулагоритIизарулаго

РУБРИКА БАЧУНЕБ БУГО

ЯхIя-хIажи 
МУХIАММАДОВАС

Байбихьи – 7 аб. гьум.

НАМУС ЦОНИГИ ЖОЯЛЪУЛЪ БУКIИНЧIО, ГЬЕЛЪ ГЬЕБ БЕРЦИН ГЬАБУН ГУРОНИ (ИБНУ МАЖАГЬ, ТИРМИЗИ)

ХУТIБА

ХIадисалда буго: «ГIелму исламалъул 
чIаголъиги (рухIги) ккола диналъул хIу-
биги ккола», - абун. Нилъер исламияб 
гIелму лъаялъулъ бугеб мукъсанлъиялда-
са пайда босулеб буго исламалъул гьудул-
забилъун кколарел гIадамаз, гьез нилъер 
ярагъ Къуръан, хIадис, шаригIат, нилъеде 
данде хIалтIизабулеб буго, жидее бокьа-
бокьарал къосарал пикраби жанир лъун, 
гьоркьо-гьоркьор Къуръаналъул аятал яги 
Аварагасул  хIадисалги къазарун, бусурба-
базда гьоркьор тIоритIизарулел руго листов-
каби, брошюркаби.

Исламалъул тушбабаз нилъергун гьа-
булеб пикрияб рагъ аза-азар нухалъ вахI-
шиябги зарал цIикIкIарабги буго яргъилаб 
рагъалдаса, гьелда дандечIей гьабизе ккани, 
цого-цо бугеб нилъер ярагъ ккола гIелму. 
Исламияб гIелмуялъ нилъеда малъула дуня-
лалда нилъ хьвадизе кколеб куц, нилъеда 
лъазавула ТIадегIанав Аллагь, Аллагьасе  
гIибадат гьабулеб куц, шаргIалда хIарамабги 
хIалалабги жо.

Нилъер лъимал наркоманаллъунги, 
хулиганаллъунги, гьекъолдухъабилъунги, 
къватIазда сардал рорчIулеллъунги, эбел-
инсул адаб гьабизе лъалареллъунги, хIалел 
автоматазда гIадада гIарац рехулеллъунги 
рахъине бокьун батичIони, нилъеца лъимал 
исламиял мадрасабаздаги институтаздаги 
цIализаризе ккола, рокъобги исламияб тар-
бия кьезе ккола.

Исламияб тарбия ккола Аллагьасулги  
Гьесул Аварагасулги  тарбия, гьеб тарби-
ялъ гурого инсан квешлъиялдасаги цIуну-
ларо, гьелъ гурого магIнавиял унтабаздаса 
жамгIиятги бацIцIад гьабуларо. Гьелда нуж 
щакдарулел ратани, исламиял институтазда 
яги мадрасаялда цIалулел лъималазулги хал 
гьабе, гIадлуялъул рахъалъ цебетIураблъун 
рикIкIунеб исламияб гуреб вузалда цIалу-
лел цIалдохъабазулги хал гьабе. Нуж божа, 
бищун гIадлуяблъун рикIкIунеб вузалъул 
цIалдохъабаз гьабулеб чороклъиялъул 10 
процент исламиял институтазул, мадраса-
базул цIалдохъабаз гьабулеб батизе гьечIо. 
Щайин абуни, гьениб Аллагьасул  тарбия 
кьолеб букIиналъ.

Камулел гьечIо тIаса-масаго пикру гьабу-
лел, исламги биччана мажгит-мадрасабиги 
рагьана, амма квешлъиги къойидаса-къойи-
де цIикIкIунеб бугоян абулел гIадамалги.

Цо рахъалъ, ислам биччаялъги мажгит-
мадрасаби рагьиялъги аза-азар бусурбаби 
гIемераб хIарамлъи-квешлъиялдаса цIу-
нана, гьеб хасго бихьулеб буго мугIрузул 
районаздаги, росабалъги, гьединго мажги-
тазде хьвадулеб гIолеб гIелалъулъги, гьеб 
цо. КIиабилеб, 70 соналъ гьукъараб ислам 
байбихьаралдаса 10-15 гIанасеб сон гурого 
ун гьечIо, гъветIалъ пихъ кьезе ккани, гьеб 
кIудияб гIезе ккола.

Гьединлъидал исламалъ пайда кьо-
леб гьечIилан абизе жеги цудунго буго. 
Лъабабилеб, гьаб заманалда исламалъе цо 
нуцIа рагьун батани, жамгIият хъублъизабу-
леб нусго нуцIа рагьун буго. ХIукуматалъул 
нухмалъулезе жамгIият бацIцIад гьабиялъул 
ургъел батани, гьез ихтияр кьеха щибаб 
школалдаги цIалул заведениябаздаги исла-
миял дарсал кьезе.

Гьебмехалъ бихьила исламалъ жамгIият 
бацIцIад гьабулеб куц. Гурони, исламги добе-
гIан тун, жамгIият хъублъиялдаса бацIцIад 
гьабизе лъугьани, гьелъ хIасилги кьезе 
гьечIо, квешлъиги къойидаса-къойиде цIи-
кIкIине буго.

Нужеца хал гьабе, пикру гьабе, ссалат-
салам лъеяв Аллагьасул  Расулас гIелму 
тIалаб гьабиялде кьолеб кIваралъул, нилъ 
унго-унгоял бусурбаби ратани, Аварагасул 
: «ГIелму тIалаб гьаби щивав бусурман-
чиясул фарз буго», - ян абураб цохIо хIа-
дис гIезе ккелаан нилъее (Муслим). Хирияв 
Аварагасул  нус-нус хIадисаз нилъ гIел-
му тIалаб гьабиялде ахIулел руго, гьелъул 
хиралъиги бицунеб буго нилъее. Гьаниса 
гъоркьехун цо-цо хIадисазул магIнаби рех-
сезин.

«Аллагьасе  бокьани цо чиясе хасаб 
лъикIлъи кьезе, гьесие Аллагьас  динал-
да жаниб бичIчIи (лъай) кьола» (Бухари, 
Муслим).

«ГIелму тIалаб гьабулел чагIи ккола 
Аллагьас  лъикIлъиялдалъун хас гьару-
рал гIадамал».

«Ле гIадамал, гIелму щола тIалаб гьа-
биялдалъун» (ТIабарани). 

«ГIелму тIалаб гьабиялъул нухде 
лъугьарав чиясе Аллагьас  алжаналде 
унеб нух бигьа гьабула» (Муслим, ХIаким, 
Тирмизи).

ХIакълъунго малаикзабаз гIелму тIа-
лаб гьабулев чиясе куркьбал тIиритIула, 
гьес гьабулеб жоялдаса рохун». (Тирмизи, 
Абудавуд, Байгьакъи ва гь.ц.). «ГIелму тIа-
лаб гьабулев чи малаикзабаз сверун 
ккола, цинги гьел малаикзаби, цоязда 
тIад цоял чIун, бищун гIагараб зодоре 
гIунтIула» (имам АхIмад, ТIабрани, ХIаким, 
Ибну Мажигь).

«ГIелму тIалаб гьабулев вукIаго цо 
чиясде ажал гIунтIани (ай хвани), гьев 
Аллагьасда  дандчIвала жиндаги авара-
гзабаздаги гьоркьоб цо гурони даражаги 
гьечIого» (ТIабрани).

«Щив лагъ ватаниги гIелму тIалаб гьа-
булев, гIелму тIалаб гьаби гьесул церехун 
гьарурал мунагьазе капаратлъун букIу-
на» (Тирмизи, ТIабарани).

«Цонигияс тIалаб гьабичIо гIелмуялъ 
гIадин инсан битIараб нухалдеги тIовитIу-
леб гьалаглъиялдасаги цIунулеб жо» 
(ТIабарани).

«ГIелму тIалаб гьабулев чиясде гьеб 
тIалаб гьабулаго хвел тIаде гIунтIани, гьев 
шагьидлъун хола» (ТIабарани).

«Ле Абузарр, радал инеги ун гIелмуя-
лъул цо баб дуца лъазаби, гьелда гIамал 
гьабуниги гьабичIониги, дуе лъикIаб буго 
азарго ракагIат какил баялдаса» (Ибну 
Мажид).

«Дунял пайда гьечIеб жо буго, гьелда 
жаниб бугебщинаб жоги пайда гьечIеб 
буго, Аллагь  рехсейги гьелда хурхараб 
жоги, гIалимчиги, мутагIалимги хутIун». 
(Тирмизи, Байгьакъи, ибну Мажагь).

«ГIадамазда малъизеян гIелмуялъул 
цо баб лъазабун щив чи вугониги, гьесие 
70 сиддикъасул кири кьола» (Дайлами).

«ГIелму тIалаб гьаби Аллагьасда  
аскIоб хирияб буго какалдасаги, кIалал-
дасаги, хIежалдасаги, Аллагьасул  нухда 
гъазават гьабиялдасаги». (ТIабарани, ибну 
ГIабдулбари).

«Цо сагIаталъ гIелму тIалаб гьаби 
тIубараб сордоялъ гIибадат гьабиялда-
са хирияб буго, цо къоялъ гIелму тIалаб 
гьаби лъабго моцIалъ кIал кквеялдасаги 
хирияб буго». (Дайлами).

Дайламияс Аллагь разилъаяв Ибну 
ГIабасидаса бицараб хIадисалда абулеб буго: 
«ГIелмуялъ кинабго гIайиб бахчизабула, 
жагьиллъиялъ кинабго гIайиб загьир гьа-
була», - ян.

ГIали-асхIабасдаса бицараб хIадисалда 
буго: «ГIалимзаби ракьалъул чирахъал 
ккола, дирги цогидал аварагзабазулги 
ирсилалги ккола», - ян.

Дайламияс Аллагь разилъаяв Ибну 
ГIабасидаса бицараб хIадисалда буго: 
«ГIалимчиги гIабидги кIиялго СиратIалда 
данделъараб мехалъ, гIабидасда абизе 
буго мун алжаналде лъугьа ва дуца гьабу-
раб гIибадат сабаблъун дуца алжаналда 
нигIматаздаса кеп босе. ГIалимчиясдаги 
абизе буго, мун чIа, дуца дуего бокьарав 
чиясе шафагIатги гьабе, дуца лъие шафа-
гIат гьабуниги, дур шафагIат къабул гьа-
бизе буго», - ян. Тирмизияс Аллагь разилъа-
яв Абуумаматидаса бицараб хIадисалда буго, 
ссалат-салам лъеяв Аллагьасул  Расулас 

абунилан: «ГIалимчиясул гIабидасдаса 
бугеб тIокIлъи, хиралъи нужер бищун 
гIодовегIанасдаса дир хиралъи гIадинаб 
буго, гIадамазда лъикIлъи малъулев чия-
сда Аллагь  гурхIула, малаикзабазги, 
зоб ракьалъул агьлуялъги, картIинир 
ругел цIунцIрабазги гIадамазда лъикIлъи 
малъулев чиясе лъикIаб дугIа гьабула», 
- ян.

Ибну ГIасакирица бицараб хIадисалда 
буго: «Къиямасеб къоялъ бищун пашман-
лъи цIикIкIарав чи, гIелму тIалаб гьабизе 
ресги букIаго, гьеб тIалаб гьабичIого чIа-
рав чи ккола», - ян.

«ГIелму тIалаб гьабулев чиясе ризкъи 
кьезе Аллагьас  тIаде босана. ГIелмугун 
кьижи хирияб буго жагьлугун как баял-
даса». (АбунугIай).

«ГIалимзабазул щакъиги шагьидзаба-
зул биги Къиямасеб къоялъ цIадирабазда 
лъола ва гIалимзабазул щакъи шугьадаа-
зул биялдаса цIикIкIуна» (Дайлами).

«Жагьилазда гьоркьоб гIелму тIалаб 
гьабулев чи хваразда гьоркьов чIагояв 
чиясда релълъун вуго». (ГIасакир).

«Жиндаса мунпагIат бугев цо гIа-
лимчи азарго гIабидасдаса лъикIав вуго». 
(Дайламие).

«Цо гIалимчи шайтIаналъе нусго гIа-
бидасдаса захIматав вуго». (ТIабарани). 
«ГIабидасдаса тIадехун гIалимчиясул 
лъабкъоялда анцIго даража буго, щибаб 
кIи-кIи даражаялда гьоркьобги зоб-
ракьалда гьоркьоб гIадаб манзил буго». 
(Дайлами).

«Дуца Китаялде унги гIелму тIалаб 
гьабе, гIелму тIалаб гьаби кинавниги 
бусурманчиясул фарз ккола, гIелму тIа-
лаб гьабулев чи алжаналъ тIалаб гьавула, 
гIасилъи тIалаб гьабулев чи жужахIалъ 
тIалаб гьавула, цо чи гIелмуялъул мажли-
салде ани лъикIаб жо лъазабиялъул ния-
талда, гьединав чиясе тIубараб хIежги 
тIубараб гIумраги борхарав чиясе щолеб 
гIадаб кири щола» (ТIабарани, ХIаким).

«Къиямасеб къо чIараб мехалъ 
Аллагьас , гIалимзабиги данде гьарун, 
гьезда абизе буго: «Дица нужер ракIа-
зулъ хIикмат (гIакъиллъи) лъечIо нужее 
гIазаб кьезеги бокьун, нуж алжанал-
де лъугьа», - абун. ТIадегIанав Аллагьас 
хирияб Къураналда абугеб буго (магIна): 
«ГIелму лъалел чагIиги гIелму лъаларел-
ги ращалъулищха, ращалъуларо», - ян 
(Къуран, «Аззумар», аят 9).

Жеги ТIадегIанав Аллагьас хирияб 
Къуръаналда абулеб буго (магIна): «Аллагьас 

 нужеда гьоркьоса иман лъурал гIада-
мал ахираталда тIадегIан гьаризе руго, 
жидей гIелму кьурал гIадамалги Аллагьас 
 гIемерал даражабаз тIадегIан гьаризе 
руго», - ян (Къуран, «Ал-Мужадалат», аят 11).

Гьаб хирияб аяталъе тафсир гьабулаго, 
Аллагь разилъаяв Ибну ГIабасица абуна 
муъминзабаздаса тIадехун гIалимзабазул 
анкьнусго даража буго, щибаб кIиго даража-
ялда гьоркьоб бугеб манзил щунусго сонил 
нух бугебин абун.

Хирияб Къуръаналда дагьал аятал гьечIо 
гIелмуялъулги гIалимзабазулги хиралъиялде 

тIоритIилел гьабулел.
Ибну ГIабдил Барица бицараб хIа-

дисалда буго Аллагь  разилъаяв 
Абузаррица бицанилан. Ссалат-салам 
лъеяв Аллагьасул Расулас абунилан: 
«Нужеца гIелму лъазабе, гьеб лъазаби 
Аллагьасукьа  хIинкъи ккола, гьеб 
тIалаб гьабиги гIибадат ккола, гьелъул 
бицен гьабиги тасбихI ккола, гьелъул 
цIех-рех гьабиги жигьад ккола, лъаларев 
чиясда гьеб малъиги садакъа ккола, мус-
тахIикъав чиясе гьеб кьейги Аллагьасде 
 гIагар гьарулеб гIамал ккола, гIелму 
хIалал-хIарамлъиялда гьоркьоб гIорхъи 
чIвалеб жоги ккола, алжаналъул нухалъул 
чирахъги ккола, янгъизлъидал ракI гъеза-
булеб жоги ккола, чияр бакIалда гьудулги 
ккола, живго вугев бакIалда гаргадулеб 
жоги ккола, къварилъи-гIатIилъиялъулъ 

нухмалъулеб далилги ккола, тушбабазда 
данде бугеб ярагъги ккола, гьудулзабазда 
гьоркьоб бакIги гьелъ берцин гьабула.

Аллагьас  гIелмуялдалъун цо-цо гIада-
мал тIадегIан гьарула ва гьел лъикIлъиялъулъ 
церехъабилъун гьарула, гьезул лъалкIал лъа-
зарула, гьезул ишаздаса мисал босула, гьезул 
гIакълуялъухъ гIадамал гIенеккула, малаик-
забазе гьезулгун гьудуллъи гьабизе бокьула, 
гьез гьезда жидерго куркьбал рахъула, бакъ-
варабги гIатIгоябги кинабго жоялъ, ралъдалъ 
ччугIбузги, хIутI-хъумуралъги, ракъдаллъи-
ялда жанаваразги, рукъалъул хIайваназги – 
киназго гьезул мунагьал чурагиян Аллагьасда 
 гьарула. Щайин абуни гIелмуялъ жагьил-
лъиялдаса ракIал чIаго гьарула, бецIлъия-
лъулъ канлъи бихьизабула, гIелмуялдалъун 
лагъ лъикIал гIадамазул мухъилъеги дунял-
ахираталъул тIадегIанал даражабаздеги 
вахуна, гьелъулъ пикру гьаби кIал кквеялда 
бащалъула, гьеб цIали сардилъ тIагIат гьа-
биялда бащалъула, гьелъ гIагарлъи цоцалъ 
хурхинабула, гьелдалъун хIарамабги хIалала-
бги жо лъала, гьеб лъикIаб гIамалалъул имам 
ккола, ислам гьелда нахъбилълъуна, бахьи 
бугезе гьеб илгьам гьабула, бахьи къосарал 
гьелдаса махIрумлъула», - ян.

Хириял вацал, гьабгощинаб хиралъи 
лъан ва бихьун хадуса кинха бусурманчия-
сул ракI хIалхьулеб гIелму тIалаб гьабичIого 
чIезе, жиндир лъималги лъималазул лъи-
малги гIелму тIалаб гьабизе ритIичIого тезе. 
ГIакълуялъе гIелму ккола чIобогояб кисаялъе 
гIарац гIадинаб жо, инсанасе гIелму ччугIие 
лъим гIадаб жо ккола. Имам Гъазалияс абу-
леб буго хIайваназдаса инсан тIокI гьавулеб 
жоги гIелму кколилан.

Аллагьас  нилъее квербакъаги, квешал 
гIамалалги нахъе рехун, пайдаяб гIелму тIа-
лаб гьабизе. Амин.

ГIабдулхIамид ХIАЖИЕВ

ГIелмуялъулГIелмуялъул
кIварги кIварги 
хиралъигихиралъиги

Байбихьи – 1 аб. гьум.

ГIелму буго – хазина, гьелъул кIул буго – суал кьей. Нужеца суалал кье, гьелдалъун ункъо чиясе кири хъвала – гьикъарасеги, гIалимасеги, гIенеккарасеги, гьел рокьарасеги (ХIадис)

Гьаб газета цIуни исламалъул хIурмат гьаби буго

НАМУС-НИЧ ИМАНАЛЪУЛ ГIАРКЬЕЛ БУГО, НАМУС ГЬЕЧIЕВ ЧИЯСУЛ ИМАН ГЬЕЧIО (АБУШАЙХ)

- Къурбаналъе хъвезе 
бегьуларин абулеб буго гIин-

зул цо бутIа тIаса къотIараб хIайван 
(«Ассалам» газеталда гьедин хъван 
букIана). Нижер 100-гIанаб цIараки-
ялъул боцIуда балеб гIуж букIуна. 
Гьеб бачIого ресги гьечIо, жиде-
жидер боцIи батIа бахъизе лъазе 
ккани. Щиб гьабизе кколеб, гIин 
къотIичIеб хIайван киб батилеб?

- Имам ШафигIиясул мазгьабал-
да рекъон, кигIан гьитIинаб бутIа 

гIинзул тIаса араб бугониги, гьеб 
хIайван къурбаналъе бегьуларо. 
Гьединлъидал нилъер гIемерисеб 
боцIи гIуж бан гIин тIаса камураб букIу-
нелъул, нилъ нахърилълъине ккола 
АбухIанифал мазгьабалда. Гьесул маз-
гьабалда рекъон, лъабго бутIа гьабун 
цо бутIаялде тIаса араб кесек щвечIеб-
гIан мехалъ, гьеб бегьула. Гьединлъидал 
хъолеб мехалъ АбухIанифатида нахъ-
рилълъун абураб къасд букIина ракIал-
да. 

12 - АБИЛЕБ НОМЕРАЛДА БУКIА-
РАБ РАГIИКЪОТIАЛЪУЛ ЖАВАБАЛ:

ГIебеде: 1. ГIали-асхIаб. 7. ХIасан. 8. 
Хилап. 10. Нун. 12. Къагьир. 13. ХIузур. 
18. ГIабас. 20. Муруват. 21. Буракъ. 22. 
Наку. 23. Свад. 24. Шам. 25. Карамат. 
26. Шис. 27. Кавсар. 28. Багинуб. 29. 
Таврат.

ГIодобе: 1. Талат. 2. ГIабдулмутIалиб. 
3. ЛахIиб. 5. Башир. 6. Давуд. 9. СагIан. 
11. ХIусуд. 14. Залалат. 15. Мусалав. 16. 
Таватур. 17. Хадижат. 19. Сатрап. 21. 
Балкан.

РагIикъотI битIун бачIана 
Шамсудин МухIаммадовас.

Хунзахъ район, НакIкIикь росу

- Хирияб Къуръан гIа-
раб мацIалда рещтIун буго. 

Кинал мацIазда рещтIун рукIарал 
цоги цересел тIахьал (Инжил, Таврат, 
Забур). 

Шагьрудин ГIабдусаламов,
ЛъаратIа район, Белъелда росу

- Къуръан гIараб мацIалда рещтIана. 
Таврат – гIибранияб мацIалда (жугьутI), 
Инжил – юнанияб мацIалда (грек), 
Забур – суръянияб мацIалда (сиряни). 

- Кьерциса Къурбан-бай-
рам тIобитIулелъул цо има-

мас абуна: «Насранияздаги 
ягьудияздаги капурзабиян абизе 
дун разияв гьечIо», - ян. БитIараб 
бугищ гьес абулеб жо?

- Жидеца «Ашгьаду алла илагьа илла 
ллагьу ва ашгьаду анна МухIаммада 

ррасулуллагьи» абун шагьадат 
битIичIев чиясде капурчиян абула, 
гьев чи ягьудияв вугониги, насранияв 
вугониги, ай Аллагьги  цо гьавуларев, 
МухIаммад аварагасул  расуллъия-
лъеги мукIурлъуларев ва гьелда иман 
лъоларев чи капурчи ккола.

- «Суннатал каказул баян» 
абулеб тIехьалда хъван 

буго гьадин: «Абудавудицаги, 
Тирмизиясги, Ибну Мажигьицаги 
бицараб хIадисалда буго: «Хварав 
чиясдаса бусурбабазул лъабго 
кьералъ как бани, гьесие алжан 
хIакълъула», - абун. Щоладай гьедин 
хирияб алжан бокьа-бокьарасе?

- Нилъеда киназдаго лъалеб жо 
буго, хун хадуб дидаса лъабго кье-

ралъ какги бан, дие алжан хIакълъу-
лаян абун, инсан бокьухъе хьвади-
зе бегьунгутIи. Гьединаб магIнаялъул 
гIемерисел хIадисаздасан мурад буго, 
гьеб гIамалалъул кири кIудияб букIи-
налде кантIизарун, гьеб гьабизе гIада-
мал гьесизари. Гьединго кьучIаб хIа-
дисалде инкар кквеялъ чи купруялде 
ккола, гьединлъидал цIодорго рукIи-
не ккела. Хварав чиясдаса как барал 
чагIазул дугIа-как къабуллъиги буго 
гьелъие шартI. 

- Алжаналда гьацIулги, рахь-
далги, жадулги гIорал рукIунин 
абулеб буго. Дунялалда хIарам 

гьабураб жа алжаналда букIине рес 
бугищ? 

- Алжаналда гьацIулги, рахьдалги, 
жадулги гIорал ругилан хъван буго 

тIахьазда, амма гьеб жа дунялалъул 

жаялъ гIадин гIакълуги инабу-
леб, гIантал жал гьаризеги тIамулеб 
букIунаро, тIагIамаб, лазатаб букIуна. 
ХIадисазда бачIиналдалъун лъана гье-
ниб жаялъул гIор букIунеблъи. Гьединго 
гьеб алжаналъул жа дунялалда жа гье-
къон хьвадаразе, тавбуги гьабун гьел 
руссинчIони, гьел алжаналдеги ккани, 
гьениб щолариланги буго хIадисазда. 

- Мажгиталда 
игIтикафалда гIо-

дов чIун вукIаго, 
тIаде имам, гIалим яги устар 
вачIани, тIаде вахъине кко-
лищ? 

- БатIалъи гьечIо кив вугони-
ги, тIаде гIалимчи, хасго устар 
вачIани, тIаде рахъине сунна-
таб буго. Адабалдалъун гурони 

Аллагьасдеги щоларелъул. 

-  Абулеб буго 
Иерусалималда мажгиталда 

аскIоб нилъер Аварагас  Буракъ 
бухьун букIараб (зобалазде воржи-
налде цебе) гамачI гьаваялда бугилан. 
БитIараб бугищ? 

- Гьеб гамачI, Авараг , жиндир-
го рекIунеб хIайванги бичун, гьенисан 
нахъе унаго, гьесда хадуб бачIунеб букIун, 
ишара гьабун, гьаваялда чIанилан тIахьаз-
да хъван буго. Амма жакъа къоялъ гьелда 
гъоркь къед бан бугилан абула. 

- ЦIакъго йокьу-
лей яс йигони, гьелъул 

эбел-инсуца, мискинав 
вугин, рукъ-бакI гьечIилан кьо-
лей гьечIони, хъамизе бегьила-
рищ? Хадуб маслихIатги гьабу-
леб бугони. 

- Эбел-инсуца кьолей гьечIо-
ни, гьезул яс хъамизе бегьуларо, 
кигIан дуе гьей ва гьелъие мун 
рокьун ратаниги. Гьелъул ниже-
ца гIатIидго цебесеб номералда 

хъван буго. 

- Мажгиталъур гугаризе 
бегьулищ? Цо-цояз абулеб 
буго Аварагасул  заманаялъ 

асхIабзабиги гьенир гугарула-
анилан. Цо-цо дибирзабаз бегьула-
рилан абулеб рагIана. 

МухIаммад МухIаммадов,
МахIачхъала шагьар

- Как балесе, Къуръан цIалуле-

се квалквалги гьабулеб гьечIони, 
мажгит чороклъунгутIиялда божиги 
батани,  гугаризе хIарамаб бугилан 
хъвараб бакI бихьичIо, амма жакъа 
къоялъ спортзалалги ругел, гугари-
ялъе цоги санагIалъабиги ругеб зама-
налда мажгиталъур гугари адаб теялда-
сан букIиналдеги кантIизе ккела, хасго 
ахIи-хIуралда гугарулел ругони. 

Дагьаб цебе 
къватIибе бачIа-
на бусурбабазул 
2007 соналъул  
кIиабилеб бащдаб 
лъагIалил кален-
дарь. Гьенир руго 
рузнамаги, диниял 
вагIзабиги, хIикма-
талги.


